Shqiptarët fituan mbi veten e shprishur


Për nga rëndësia zgjedhjet e 3 korrikut 2005 mund të krahasohen me ato të 22 marsit 1992.


Në mars të vitit 1992 qytetarët shqiptarë votuan për herë të parë dhe flakën tej një nga diktaturat më të egra në historinë e tyre. Për herë të parë në historinë e tyre shqiptarët nisën rrugën e gjatë e të mundimshme të ndërtimit të një shoqërie demokratike.


Ndërsa në 3 korrik 2005 qytetarët shqiptarë sërish gjendeshin në një gjendje absurde: varfëri ekstreme, liri e fjalës kur nuk kishe të bëje me borderonë e shtetit, korrupsion që sundonte krejt administratën publike, monopole të lidhura me krimin e politikën.


Në 3 korrik Partia Socialiste, e cila i kishte dëbuar me kohë socialistët e vërtetë nga lidershipi i saj dhe nga qeveria, u ofronte shqiptarëve për deputetë  monpolistët pa ideale, miliarderë që s’kishin asnjë lidhje me qytetarët me bindje të majta, si Duka, Duraku, Angjeli, Poçi, Ruka etj. Këta bosë që lundrojnë në luksin e pronave e parave kërkonin votat e qytetarëve shqiptarë për  të mbajtur monopolet e tyre, për të mbrojtur kolltukët e ministrave në qeverinë  e pas tre korrikut. Krahas slloganit “Mbro të ardhmen”, ofruan miliona euro në këmbim të votave. Qytetarët shqiptarë u gjendën midis kësaj oferte dhe ofertës së opozitës  së varfër që ofronte ndryshimi: shkatërrimin e monopoleve, luftën pa kompromis ndaj korrupsionit, kthimin e moralit qytetar në ndërtimin dhe drejtimin e institucioneve.


Në përgjithësi, qytetarët shqiptarë para tre korrikut ishin skeptikë në fitoren e moralit mbi paratë e pista, postet publike gati të privatizuara. Morali i dëbuar nga zyrat e shtetit shqiptar dhe zyrat e administratës publike, gjendej i zhvlerësuar si rrobat firmato të Gabit.


Në 3 korrik qytetarët shqiptarë kryen një akt të madh moral; përbuzën dhe refuzuan me elegancë milionat në këmbim të sfidës së ndryshimit që do të thotë kthimi i moralit në qeverisje, në mentalitetin qytetar të sjelljes e veprimit. Shqiptarët triumfuan mbi veten e shprishur.


Ata votuan ndryshimin. Tani opozita që është shndërruar, falë besimit të qytetarëve shqiptarë, në pozitë, do të nisë rrugën e vështirë të kthimit të moralit në tërë segmentet e shtetit, administratës publike, rrjedhimisht në shoqërinë shqiptare.


A ka rreziqe? Sa të duash. Drejt selive të partive opozitare janë turrur brejtësit e pushtetit ata që zhvlerësojnë e bëjnë pis çdo ide të bukur.

Yzedin Hima

Dukuri paszgjedhore

Yzedin Hima

Si peshku në zall

Anastas Angjeli, ministër i financave në qevrinë që po ikën, është kaq i lidhur me pushtetin, sa  tani që humbi mandatin e deputetit dhe kolltukun e ministrit i ngjet peshkut. E kini parë se si përpëlitet në komunikime televizive në selinë e Partisë Socialiste, krejt si peshku i kuq i flakur në zall. Nxjerr “argumente” nga çanta dhe i tund para kamerave. Askush nuk ia vë më veshin, jo më socialistët normalë, por edhe militantët më të verbër. Të gjithë e dinë se Anastas Angjeli nuk rron dot pa pushtet, pa para. Është personi më i akuzuar  në KPD-në e famshme nga z.Nano si i korruptuar. Po ashtu është personi më i akuzuar nga LSI-ja dhe z.Meta për korrupsion. Nga kryetari i PD-së z, Berisha është cilësuar si mamuthi i korrupsionit. Pikërisht ky individ, i treguar me gisht nga i gjithë spektri politik si e keqja e politikës dhe e qeverisjes së majtë del para kamerave televizive dhe ankohet se i kanë vjedhur votat, i kanë blerë procesin zgjedhor. Nuk ka gjë më qesharake! Ministrit më të pasur në Shqipëri, mono-polistit Angjeli, milardierit që viti i bekuar ‘90 e gjeti me një dhomë e një kuzhinë në bodrumet e pallateve të Tiranës, që sot ka vila, prona në bregdet e kudo në Shqipëri i ka vjedhur votat kandidati i opozitës!?


Anastas Angjeli nuk pranon që të jetë anëtar i popullit opozitar. Të gjithë e kujtojnë kohën kur Angjeli i la pendët Metës, sapo ky dha dorëheqje nga posti i kryeministrit. Angjeli doli përsëri para kamerave dhe “mallkoi ditën që u lidh me Ilir Metën”. Publiku normal pati një shije neverie nga gjesti klasik prej sahanlëpirësi i Anastas Angjelit.


Këto ditë Angjeli gjendet në dëshpërim të thellë. Ai po humb gjithçka : kolltukun e ministrit, mandatin çudibërës të deputetit. Pa pushtet dhe para Anastas Angjeli nuk rron dot. Mirpo uji i pushtetit kaloi në krahun tjetër, ndaj dhe ministri në ikje pa ujin e bekuar të pushtetit i gjendet si peshku në zall.

Qytetarët ndëshkojnë qeverinë Nano emër për emër

Është shfaqja më spektakolare e forcës që ka vota e qytetarëve edhe në një demokraci të brishtë si ajo shqiptare. Kur Brukseli dhe Uashingtoni akuzonin qeverinë Nano si qeveria më e korruptuar në botë, opinioni i përgjumur shqiptar reagonte tepër ngadalë. Me ç’dukej askush nuk kishte besim se socialistët mund të luftonin korrupsionin me institucionet e mbushura me militantët e tyre. U deshën zgjedhjet e 3 korrikut për të parë se ç’mendim kishin qytetarët shqiptarë për qeverinë Nano dhe ministrat e saj. Njeri pas tjetrit ministrat ranë nga vota magjike e zgjedhësve. Në fillim Duka pranoi humbjen në Shijak. Shumëkush u çudit duke parë zhvlerësimin e milionave të hedhura nga Duka në këtë fushatë, përballë vullnetit të qytetarëve për ndryshim të moralit të qeverisjes. Më parë Duka kishte deklaruar se nëse Olldashi arrinte të kishte një diferencë më të vogël se 20 % me të në zgjedhje, ai do t’i falte mandatin. Në fakt në fund rezultoi krejt ndryshe. Olldashi mposhti një ministër miliarder, i cili kishte monopolin e mjaft produkteve në Shqipëri. Një person që kishte bërë për vite e vite kontrabandë. Akti i ndëshkimit të Dukës tregon se qytetarët shqiptarë nuk janë bjerrur nga dëshira e artikuluar në 1990 për një Shqipëri europiane. Pas Dukës pamë të bien një e nga një Angjeli, Toska, Islami, Ruka, Doda, Poçi, Ahmetaj, nënkryetarja e Kuvendit Popullor Ceço, njerëzit më të afërm të kryeministrit Nano, këshilltarët Isaku e Barçi, zëdhënësi i partisë Koja etj. Një regim vërtetë shembullor i qytetarëve ndaj një modeli të korruptuar qeverisjeje.

Ali Komiku 

i Partisë Socialiste


Një nga zyrtarët e lartë të Partisë Socialiste që nuk ka rreshtur së dali para gaze-tarëve është sekretari i përgjithshëm socialist Gramos Ruçi. Ai del para gazetarëve dhe thotë se Partia Demo-kratike nuk i ka fituar zgjedhjet. Madje ai thotë se zgjedhjet i ka fituar Partia Socialiste së bashku me spektrin e majtë. Në këto dalje zoti Ruçi të kujton Ali Komikun, zëdhënësin e famshëm të Sadamit, i cili ndërkohë që amerikanët dhe ushtritë aleate kishin mbërritur në qendër të Bagdadit, dilte para gazetarëve dhe deklaronte se ushtria e Sadamit kishte fituar mbi aleatët. Ndonëse mbiemri i zëdhënësit të Sadamit nuk ishte komiku, perëndimi ia ngjiti këtë nofkë për shkak të gjendjes dhe deklaratave qesharake që ai bënte. Mospranimi i humbjes nga zyrtarët socialistë ka lidhje me mentalitetin komunist, ku humbja ishte e barabartë me vdekjen. Në demokraci humbja dhe fitorja janë pjesë e egzistencës së saj.  

Ankesat e ministrave dhe fabula e Çajupit

Në ekrane dalin me radhë ministra, këshilltarë, zëvëndësministra deri të nënkryetarja e Kuvendit Popullor  Çeço dhe ankohen se opozita ka manipuluar zgjedhjet. Nuk skena më qesharake kur ata të plotfuqishmit akuzojnë opzitën që ka në dorë vetëm çelësat e kashtës për manipulime. Kur sheh se si ankohen ministrat monopolistë dhe zyrtarët e plotfuqishëm socialistë për manipulime të opozitës të bie ndër mend fabula e famshme e Cajupit me ujkun dhe qengjin: 


Pse turbullon ujët,-thirri gjakatori


 sa kur e pa qengji nga frika përmori


Ujët shkon poshtë , ti je përmbi mua, si u turbullua?!


Bëhen gjashtë muaj pse më kishe sharë ?


Unë s’kisha lerë ku të kisha parë… etj


E njëjta logjikë përdoret për të penalizuar opozitën për zgjedhjet e 3 korrikut nga qeveria socialiste.

Që të mos bëheshin qesharakë para qytetarëve shqiptarë dhe organizmave europianë, zyrtarët socialistë e kishin në dorë të pranonin humbjen si rotacion demo-kratik i pushtetit dhe të mos e përjetonin si qamet. Edhe një herë dukuritë paszgjedhore tregojnë qartë nivelin mizerabël të kulturës demokratike në Shqipëri.

Në zonën 77 u shfaqën fantazmat

Mbresa të kandidatit për deputet të PDR-së në zonën 77  Simon Vrusho

Sidoqoftë, ka një ngushëllim: Sikur zgjedhjet të zhvilloheshin më 22 dhjetor, në një natë dimri, KZZ-ja e Urës do ta kishte mbuluar me fantazma gjithë zonën.


Para se t’i thosha “Natën e mirë!” Kujtim Merkajt, në mbrëmjen e 2 korrikut, e porosita edhe një herë  që të nesërmen, në orën gjashtë e gjysmë të ishte para qendrës së votimit Nr. 3485/1, Ura Vajgurore, si përfaqësuesi im i ligjshëm, i vërtetë, pasi këtë të drejtë ma kishte sanksionuar ligji. Dhe përfytyroni tani çudinë time, kur të nesërmen, të dielën në mëngjes, ditën e votimeve,  te kinemaja e Urës Vajgurore (ku ndodhej edhe KZZ-ja e 77-ës), vjen Kujtimi, i habitur dhe më thotë: “Çfarë kam bërë që më paske zëvendësuar mbrëmë në mes të natës?” Dhe më tregoi se si kishte shkuar që më gjashtë e gjysmë para qendrës së votimit, por në orën 7, kur ishte mbledhur komisoni, atij i thonë se emri yt nuk figuron si përfaqësues i PDR-së, është ky tjetri. Tjetri! Nga kishte zbritur tjetri? Nga kishte mbirë? Takoj kryetarin e komisionit të zonës zgjedhore 77, Astrit Pelivani, dhe, pasi i kërkoj shpjegime për këtë skandal, vë re se një re e sëmurë, tmerrësisht e zbehtë, një re shafrani kalon në atë që mund të quhet fytyra a syfeti i tij! Më vonë, kur marr vesh se fantazma a zogu i qyqes që kishte zëvendësuar përfaqësuesin tim, na qenkej vëllai i tij, atëherë thashë me vete: “Çfarë syfetsëzi paskan bërë kryetar të KZZ-së! Çfarë abuzimi? Çfarë shkelje!” 

Megjithatë, përpiluam dhe plotësuam shkresat përkatëse për të çuar Kujtimin në vendin që i takonte.


Mbërrita me Kujtimin te Qendra nr. 3485/1 me një ndjenjë zemërimi, por edhe kërshërie se do të shihja një Zog Qyqeje në folenë e zgjedhjeve nga duhet të dalin Shqipet e Shtetit, deputetët.


Jallan-komisioneri, një falsifikim në formë njeriu, kur i thashë se nga kishte mbirë si përfaqësuesi im, se unë as e njihja, as e kisha takuar ndonjëherë, se duhej të largohej në moment e t’ia linte vendin Kujtimit, ai në vend të ndonjë përgjigjeje, rrinte i heshtur, por as lëvizte. Iu drejtova komisionit, kryetares, me shkresa e argumenta, por më kot. Jo, thoshin, fantazma nuk zëvendësohet. Zogu i Qyqes këtu e ka folenë. Provova të ngre zërin e të ashpërsoj timbrin, por më kot. Atëherë, më vetëtiu në kujtesë thënia e mençur: “Fantazmat mund t’i largojë ose agu i mëngjesit, ose personi që i ka ndjellë, pra ai që i ka sjellë”. Atëherë përsëri te shefi i KZZ-së, Astrit Pelivani. Vetëm kur erdhi i Madhi fantazmabërës, z. Magjistar Astrit Pelivani, i vëllai i vogël u largua vetëm me një gjest të vockël të bërë me thoin e madh të gishtit të vogël. Mësova një gjë të re: Fantazmat na qenkan të një fisi me thonjtë.

I urova punë të mbarë Kujtimit dhe nuk e dija se, duke kaluar në qendrat e votimit, do të takoja të tjerë zog-qyqeje. 


Në Pashalli fantazma u largua qetësisht, pavarësisht se unë nuk i tregova thoin, por kthetrat e ligjit.

Në Urën Vajgurore në qendrën nr. 3485/1, gjeta një fantazmë në formë plaku, nja 77 vjeç, që i kishin rënë dhëmbët, veshët, vetullat, flokët, që i kishte rënë jaka, kujtesa. Një Qyq i plakur. Ai pretendonte se përfaqësonte të djathtën, një Parti që quhej Partia Totalitare Anti-komuniste. Eh, Astrit Pelivani! Prodhove fantazma në qytet e në fshatra, të rinj e pleq! Kjo që bëri ai më 3 korrik është për librin “GINES”. Plot nëntë fantazma komisionerësh prodhove në z. 77 që nga Molishti në Skrevan!


Po pse nuk i bëre dhjetë? Kandidati i të dhjetit në formularët e tu mbeti bosh. Është një kuadrat i bardhë që nxin tek emri i komisionerit tim në qendrën e votimit 3482/1. Pse nuk e çoi të dhjetin? Për një arsye të thjeshtë. Të tëra janë bërë natën duke u gdhirë 3 korrik 2005. Por, ndërsa po sajonte fantazmën a zogqyqin e dhjetë, ia kishte behur agu, zbardhja e sabahut. Dhe kur zbardh, nuk ka vend për fantazmat. 

Ne zonen 75 procesi zgjedhor u rreckos nga njerez me moral rrecke

Konferenë për shtyp e kryetarit të PD-së degës Berat Dritan Haznedari

Dua te falenderoj te gjithe votuesit qe na besuan ne dhe i besuan alternatives sone, veçanerisht qytetaret e Beratit per mbeshtetjen qe i dhane kandidateve te saj. 


Falenderoj te gjithe ata qytetare qe me dinjitet, vullnet dhe perkushtim u bene misionare te ndryshimit ne qytetin tone, duke deshmuar se Berati jo vetem trashegon vlera, por eshte realisht qytet me qytetarë, me qytetarë qe dine me fisnikeri dhe vendosmeri te ndajne te miren nga e keqja, te ardhmen e sigurt dhe te paster nga e kaluara e mpleksur me krimin, korrupsionin, imoralitetin, friken dhe indoktrinimin. Siguroj edhe ata qytetare qe nuk votuan per ne se shume shpejt do te kuptojne se ndryshimi nuk behet vetem per mbeshtetesit tane te mrekullueshem, por per çdo qytetar ne nevoje, per çdo beratas qe beson te krahet e djersa e tij, për çdo familje qe sot ka nevoje te ndieje ne krah shtetin dhe kujdesin e tij, për çdo biznesmen e tregtar te lodhur nga korrupsioni apo varferia e tregut, per çdo jetim apo te pastrehe pa dallim partiak e ideor.


Ju faleminderit dhe ju jemi perjete mirenjohes per gjithçka bete ne kete fushate.


Ne zonen 75 procesi zgjedhor u rreckos nga njerez me moral rrecke.


Dhjetëra milionë lekë jane perdorur per te blere vota sidomos nje dite perpara dhe diten e votimit .


Njerez te aferm te kandidatit te Partisë Agrare Lulzim Agalliu, i njojtur si Luli i Pashakos, kane ndare leke sistematikisht gjate gjithe fushates dhe shume intensivisht dy ditet e fundit. 


Ky Rrapush-kandidat intensifikoi fushaten e blerjes pas ardhjes se Edi Rames ne Berat. Babai i perversitetit erdhi te ndihmoje femijen ne hall. Ardhja e tij lidhet gjithashtu me çeshtjen e hipotekimit te dy pallateve te ketij kandidati ne Tirane.


Kjo vegel e ndyre dhe e mjere e Braçes eshte shkaktari kryesor i kompromentimit te procesit zgjedhor ne zonen 75 .


Per disa jave me radhe zyra e kandidatit te Partise Agrare u kthye ne strofkullen ku parate e pista benin dashuri me varferine dhe mjerimin.


Dua te siguroj te gjithe ata qe sot deren e kesaj zgjyre do ta gjejne mbyllur, se Partia Demokratike dhe qeveria e saj do te zgjidhe problemet ekonomiko-sociale te Beratit dhe qytetareve ne nevoje jo me lemosha, por me mundesi konkrete punesimi dhe integrimi, qe dinjiteti e fytyra  mos te blihet me nji mije, dy  mije apo dy milione lekë qofshin ato .


Kjo maskarade fushate ishte vecse pjesa e dukshme e aisbergut te pisllekut dhe pandershmerise qe shoqeroi gjithe procesin zgjedhor ne zonen 75:


1- Gjate gjithe fushates administrata vendore ne komunat, por edhe drejtorite e linjes, drejtuesit e tyre u vune ne dispozicion te kandidatit socialist, duke bere presion dhe shantazh here te hapur e here te fshehte ndaj anetareve, simpatizanteve dhe diten e fundit ndaj komisionereve te PD-se.


2- Ne komunat Lumas, Roshnik dhe Otllak  kryetaret e komunave dhe punonjeset e zyrave te gjendjeve civile kane penguar sistematikisht mbeshtetesit dhe simpatizantet e PD-se per t’u pajisur me çertifikata, nderkohe kane dhene tufa çertifikatash te firmosura e te vulosura per kryepleqte socialiste te fshatrave apo për eksponente te PS-se, siç eshte rasti i drejtorit te shkolles ne Karkanjoz, te cilit ne oren 16 iu dhane 50 çertifikata te paligjshme per t’i konvertuar ne vota ne këtë fshat.


3- Gjate dites se votimit ne shume fshatra nuk u respektua kerkesa e kodit per votim individual, por votimet u zhvilluan ne grup apo dyshe -dyshe ne dhomat e fshehta. Skandaloze kjo situate ka qene ne dy qendrat e votimit ne Morave, ku njerez qe pasi merrnin leket te dera e qendres se votimit nga motra dhe kuneterit e Lulit te Pashakos, turreshin drejt kutive ne tufe per t’u kthyer serish te radha e lekeve.


4- Presioni ndaj komisionereve ka qene aq i madh, saqe ne disa qendra as ata vetë nuk jane lejuar te votojne per PD-ne dhe kandidatin e saj, siç eshte rasti i qendrave 3455, 3424, 3436, 3452, ku, nga kater komisionere, eshte marrë 1 ose asnjë votë per PD-në.


5- Terri informativ i krijuar nga kandidati i PS-se Erjon Braçe nepermjet zhurmuesit te vendosur te shtepia e vellait te kryeplakut te fshatit Lapardha, eshte gjithashtu deshmi e moralit ose me saktë imoralitetit dhe formave shume te pandershme qe u perdoren ne kete fushate per te penguar me çdo mjet Stalinisto-Enverist hapjen e informacioneve per ndryshimin qe po ndodhte ne gjithe Shqiperine si dhe fshehjen me terr te gjithe vjedhjeve qe u jane bere fondeve publike ne keto komuna.


Per kuriozitet u them se ne tri komuna, pjeserisht në Otllak, në gjithe komunen e Lumasit dhe te Roshnikut, mund te shihet vetem RT Publik ose Shteteror siç quhet ndryshe.    


6- Paradoksi i daljes se Partise Agrare ne vend te pare ne nje zone, si zona 75, eshte deshmi e manipulimit te madh qe u be ne keto zgjedhje po kaq eshte edhe numri i votave qe Braçe bleu me leket e pista te nje njeriu qe me te ndotur se leket ka moralin.


Une edhe nje here falenderoj popullin e Beratit per mbeshtetjen qe na dha dhe ftoj te gjithe ata qe duan te kontribuojne ne gjyqin e madh publik dhe moral qe do t’i behet ketij njeriu qe sot padrejtesisht dhe krejt ne menyre abusive pretendon se do te perfaqesoje zgjedhesit e zones 75, te behen pjese e nje levizjeje qytetare. Zyra ime do te jete e hapur per të gjithe ju qe dispononi fakte kompromentuese per kete proces te turpshem.


Edhe nje here ju falemnderit! 

Vetëhelmohet emigranti që kishte ardhur për votime

 NJë 44-vjeçar që kishte ardhur pranë familjes për votimet, është vetëhelmuar dje në rrethana ende të pazbardhura. Petrit Toska, 44 vjeç, baba i dy fëmijëve, nga fshatit Velabisht ka mbërritur në gjendje të rëndë në spitalin e Beratit. Më pas ai është dërguar drejt spitalit të Tiranës, por ka gjetur vdekjen gjatë rrugës. Sipas burimeve pranë të afërmëve që u referohet policia, viktima kishte ardhur para disa ditësh nga Greqia vetëm për të marrë pjesë në zgjedhjet e 3 korrikut dhe më pas do të kthehej sërish në vendin e punës, në shtetin fqinj. Sipas të afërmëve, në paraditen e djeshme Toska ka shfaqur shenja mërzitjeje, por ata nuk kanë ditur të thonë shkakun. Familjarët e tij mësohen të kenë thënë, ndër të tjera, se Toska ishte mërzitur nga humbja e PS-së, por ata kurrsesi nuk pranuan që shkak i vetëlmimit të këtë qenë kjo arsye. Sipas burimeve, 44- vjeçari ka pirë helm në momentin kur në shtëpi nuk ndodhej njeri. Ka qenë kunata e tij ajo që ka hyrë rastësisht në banesë dhe e ka gjetur atë pa ndjenja. Më pas ajo ka lajmëruar të afërmit, të cilët e kanë dërguar 44-vjeçarin me urgjencë në spital. Mjekët thanë se bëmë të pamundërën për të shpëtuar jetën e babait të dy fëmijëve, por lënda helmuese që ai kishte konsumuar, fotoksinë, kishte depërtuar në gjak. Madje ata thanë se për shkak të gjendjes së rëndë u vendos dërgimi i Toskës në Tiranë, por ai ndërroi jetë gjatë rrugës. Kjo është viktima e dytë e vetëhelmimit në rrethin e Beratit, gjatë 24 orëve të fundit.

Gjendet i vdekur në hotel 54- vjeçari

Gjendet i vdekur në një hotel të Beratit një 54-vjeçar nga Shkodra, ndërsa mendohet se ai ka ndërruar jetë pas një ataku në zemër. Burimet thanë për gazetën se 54- vjeçari Agim Hameti, baba i dy fëmijëve, kishte 7 ditë që strehohej në hotelin e lagjes “10 Korriku”, në Berat. Në paraditen e djeshme ai është gjetur i pajetë nga pastruesja e hotelit, e cila më pas ka lajmëruar menjëherë pronarin dhe ky i fundit policinë. Trupi i pajetë është dërguar në morgun e Beratit, për t´iu nënshtruar autopsisë ndërsa mendohet se 54-vjeçari ka gjetur vdekjen natyrale. Sipas burimeve të policisë që shkuan në vendngjarje, viktimës i është gjetur një prokurë për bashkim familjar. Këto dokumente vërtetonin se gruaja dhe dy fëmijët e tij ndodheshin në Itali. Roja i natës në hotel mësohet të ketë thënë se e kishte parë viktimën në orët e vona të së hënës, duke ngrenë diçka në dritare. Mendohet se 54-vjeçari nga Shkodra ka ndërruar jetë 48 orë më parë.

Në zonën 77: 20% e qendrave të votimit (kutive) të bllokuara

Nën zonën zgjedhore nr. 77 numri i kutive të votimit të bllokuara, që nuk u futën në proces numërimi është 14 dhe përfshin fshatra: Lybeshë, Malinat, Bardhaj, Velçan, Levan, etj. Janë 20%. Gjithsej kjo zonë ka pasur 60 qendra votimi.


Kërkesat e kandidatëve për deputet për t’i numëruar edhe këto nuk janë marrë parasysh. Çështja ka shkuar në kolegjim zgjedhor nga Simon Vrusho e Sami Velçani, kandidatë për deputet përkatësisht nga PDR e PR.


Duhet nënvizuar se cilësimi si të pavlefshme për dokumentacionin e qendrave të bllokuara ka të bëjë me disa truke komisionerësh hileqarë, të cilët nuk duhet të çojnë në injorimin e vullnetit të sovranit në një territor që përfshin mijëra votues.


Ky veprim i KZZ-së për zonën 77 është një hije e rëndë për votën e kësaj zone.

Lajmëtari

Lefter Maliqi: Braçja i bleu votat

Më parë Braçja kishte blerë komisionerët e Partisë Demokratike. Braçe- Agalliu, kjo qe vallja dyshe myzeqare që u luajt gjatë zgjedhjeve, gjatë votimit dhe numërimit të votave në zonën elektorale 75. Lefter Maliqi, kandidati shpërthyes i Lëvizjes Socialiste për Integrim e ka çuar në Komisionin Qendror Zgjedhor ankesën e tij për manipulim të votave nga Erion Braçe, i shpallur deputet i Partisë Socialiste në zgjedhjet parlamentare të 3 korrikut 2005. Ankimimi i kandidatit Lefter Maliqi vjen pas një gare mjaft të fortë elektorale me Erion Braçen.


Lefter Maliqi fitoi afro 4000 vota në mazhoritar, shifër tepër e lartë, po të kihet parasysh debutimi i LSI-së në këto zgjedhje, mungesa e komisionerëve, etj.


Lefter Maliqi kishte marrë vota pa dallim partiak. Kjo duket te diferenca prej 1000 e ca vota midis proporcionalit dhe mazhoritarit. Duhet thënë se Maliqi i dha nerv garës në zonën 75.


 Ai akuzon  Erion Braçen që ka blerë vota në lagjet e Beratit, duke shfrytëzuar varfërinë ekstreme të këtyre banorëve dhe duke shpërndarë para së bashku me kandidatin e Partisë Agrare Ambientaliste Lul Agalliun. Erion Braçe dhe Lul Agalliu kanë hedhur mijëra euro në qytet dhe fshat për të blerë votat dhe ia arritën qëllimit. Erion Braçe u zgjodh deputet, po kështu edhe Lul Agalliu ka mbledhur afro 4000 vota në proporcional dhe duhet të jetë deputet i Lufter Xhuvelit.


“Erion Braçe dhe Lul Agalliun”, thotë Lefter Maliqi blenë komisionerët e Partisë Demokratike, duke shfrytëzuar lidhjet miqësore dhe krushqitë. Në komunën e Lumasit rezultuan kuti votimi me shifrën 0 vota për kandidatin e Partisë Demokratike në mazhoritar. Pra, edhe komisionerët e PD-së janë shitur te Erion Braçe e blerë nga Lul Agalliu.


Lefter Maliqi, shpirti i paepur i garës në zonën 75, u ndëshkua nga makinacionet e Braçes dhe mjerimi ekonomik e shpirtëror i qindra e qindra votuesve. Lajmëtari

Muharrem Çobo: “Shumë komisionerë të PD-së u shitën”
“Unë u futa ndershmërisht në zgjedhje, por këtu ndershmëria s’vlen. Memushi përdori shkollat dhe vuri infrastrukturën shkollore për fushatë. Mësuesit braktisën mësimin dy muaj dhe bënë fushatë.”

Në një konferencë për shtyp kandiati për deputet i Partisë Demokratike ën zonën 77, z. Muharrem Çobo u shpreh se në humbjen e tij ndikuan disa faktorë, të cilët manipuluan  zgjehdjet. Faktori i parë ishte terrori psikologjik  i ushtruar  nga ministri memushi për mësuesit dhe drejtuesit e shkollave nëpërmjet tërë strukturave të ministrisë së Arsimit, drejtoerisë arsimore rajonale etj.


Presioni ka qenë aq i madh saqë në fshatrat e zonës elektorale 77 mësuesit sa shikonin kandidatin kudnërshtar t ëministrit memushi fshiheshin.


U është bërë presion mësuesve se do të transferohen në fshatra të largët, se do të pushohen nga puna ata dhe familjarët e tyre etj. Këto u ndeshën në të gjithë zonën elektorale 77, veçanërisht në Urën Vajgurore, komunën e Velabishtit, komunën e Tërpanit dhe komunën e Vërtopit.


Një faktor tjetër që ndikoi në manipulimin dhe pandershmërinë e zgjedhjeve qe shuma e madhe e parave të derdhura nga kandidati i LSI Mustafa Muçi, i cili bleu shumë vota opozitare. Dhjetëra kuti kishin ose shifrën zero ose shifra minimale.


Arsyeja ishte se Muçi i LSI-së i bleu komisionerët pa dallim. Madje ai bleu votat nëpër fshatra sikur të ishte tregtar perimesh apo tregtar frutash. Një faktor që e rëndoi situatën ishte edhe tradhtia e komisionerëve të opozitës. Mjaft komisionerë të Partisë Demokraike u shitën. Kam materialin e nevojshëm për t’ia paraqitur Partisë Demokratike në rethe dhe në qendër. Unë u futa ndershmërisht në zgjedhje, por pashë se ndershmëria në Shqipëri është një xhaketë e flakur.

Flamur Rogu: “Më tradhtoi PS-ja e Beratit”

“Dua të them se strukturat e Partisë Socialiste më tradhtuan, më lanë vetëm dhe më shitën te kundërshtarët e mi politikë...”

Kandidati i Partisë Socialiste në zonën 74 të Beratit, z. Flamur Rogu, në një prononcim për median, ka pranuar se ka humbur në duelin me dr. Mehmet Xhekën, tashmë deputet i parlamentit shqiptar, kandiduar nga Partia Demokratike dhe mbështetur nga opozita. Kandidati socialist  që synonte mandatin e tretë, nuk e ka kontestuar procesin zgjedhor, siç po bëjnë mjaft ministra të humbur të qeverisë Nano.


Midis të tjerave, z. Rogu ka thënë: “E pranoj rezultatin e zgjedhjeve të 3 korrikut në zonën 74. Nuk kam arsye pse ta kundërshtoj atë. Dua të them se strukturat e Partisë Socialiste më tradhtuan, më lanë vetëm dhe më shitën te kundërshtarët e mi politikë...


Kandidati i Partisë Socialiste në zonën 74, deputet në dy legjislaturat e kaluara, nuk ka fajësuar personat afër tij, as vetes nuk i ka njohur gabime, por ka kryqëzuar drejtuesit e degës së Partisë Socialiste të Beratit, të cilët nuk organizuan mirë fushatën, nuk u zotuan maksimalisht gjatë fushatës, nuk sollën argumente bindëse për elektoratin.


Z. Flamur  Rogu, tejet i lodhur dhe i zhgënjyer, nuk pranoi të bënte komente të gjata për gazetarët. Ai theksoi se gjatë këtyre viteve ka bërë sa mundi për Beratin duke sjellë investime. Në të ardhmen qytetarët e Beratit që nuk votuan, do të shohin se sa do të bëjnë të tjerët për ta. 


Dega e Partisë Socialiste në Berat nuk ka dhënë asnjë koment për deklaratën  e kandidatit Rogu. Në një prononcim për shtyp kreu i saj Çela dukej tepër i kënaqur me rezultatin e përgjithshëm në rrethin e Beratit, ku Partia Socialiste humbi një zonë dhe fitoi tri të tilla. Lajmëtari

Ethet e paszgjedhjeve

Edhe pse qytetarët votuan masivisht më 3 korrik dhe pas orës 17.00 mbetën të gozhduar para ekraneve në pritje të rezultateve, ata qysh në fillim, e ndien forcën e votës së tyre nga ethet që zunë humbësit e këtyre zgjedhjeve.

Ishte fjala e Fatos Nanos, kur doli për herë të parë në ekran që e dha sinjalin e humbjes, duke folur vetëm për standartet e mira që qeverisja e tij kishte realizuar me këto zgjedhje dhe duke thënë se për të kishte më tepër rëndësi kjo arritje sesa rezultati, kuptohet si humbës,  për partinë e tij.

Më pas për më shumë nga 24 orë kreu i socialistëve u zhduk nga ekrani duke ia lënë barrën e humbjes ta përballonte sekretari i përgjithshëm i partisë Gramoz Ruçi, në fytyrën e të cilit ethet e humbjes ndiheshin jo vetën të shprehura në fytyrën e tij, por edhe në ashpërsinë e zërit dhe ne qëndrimin përçmues ndaj gazetarëve.

Të gjitha TV-të dhe opinionistët e shprehnin këtë të vërtetë, e cila, edhe nëpërmjet zvarritjeve të procesit të numërimit të votave dhe raportimeve qoftë nga KQZ, e tregonte këtë humbje të së majtës që ishte në pushtet. 

Është interesante të nënvizohet, se pikërisht kur konturet e kësaj humbjeje po shpreheshin qartë nga ora në orë, ekranet e TV-së i pushtuan humbësit e mëdhenj, të cilët sllnin si argumentin e vetëm se, gjoja, kishin qenë komisionerët e partive të djathta ata që kishin  manipuluar votat, kur dihet se këtë mundësi e kanë vetëm ata që kanë pushtetin politik dhe atë ekonomik. Dhe këto dy pushtete kanë qenë të krahut të majtë.

Si mund të shpjegohet humbja e Ministrit të Rendit Igli Toska, i cili ngriti edhe një postë policie në zonën e tij elektorale? Mos vallë me argumentin që u nënvizua shpesh në TV, se gjoja na paskan qenë policët ata që ia paskan vjedhur votat?

Vetëm njëri nga humbësit e mëdhenj, Ministri Agron Duka, edhe pse kishte derdhur shumë investime në Shijak dhe që premtoi pas humbjes vazhdimin e atyre, e pranoi publikisht këtë humbje, sepse ishte i bindur që kundërshtari i tij politik nuk kishte mundësi reale që t’ia manipulonte votat.

Edhe humbja e Edi Palokës, ishte një humbje e shpjegueshme, ardhur nga dhuna e ushtruar dhe nga gjaku i  komisionerit të Partisë Republikane dhe, siç e shprehu edhe vetë ai, edhe nga kërkesa e vazhdueshme e Berishës që ai të qëndronte i tërhequr dhe të mos kundërvepronte. Paloka e pranoi këtë humbje të imponuar dhe theksoi se nuk kishte ndër mend ta ankimonte rezultatin, duke e theksuar se ky mandat ishte i lyer me gjak dhe erdhi edhe si rezultat i blerjes së komisionerëve të krahut të tij.

Deklarimet e humbësve të mëdhenj sigurisht lidhen me diferencat e mëdha që kishin me kundërshtarët e tyre dhe për t’u justifikuar para opinionit bënë ato deklarata paksa të çuditshme dhe të pabesueshme për ata që i dëgjuan, sepse siç thotë populli, ishin ata që kishin edhe arrën edhe gurin, kështu që asgjë nuk i justifikon. Kështu që humbja e tyre është mëse e shpjegueshme. 

Por këto ethe të këtyre ditëve të  paszgjedhjeve kapën edhe qytetarët, sepse  i ndiem hapur manovrat që po përdornin kandidatët e mësuar me pushtet të pakufishëm për t’i përmbysur rezultatet e arritura ose për të justifukuar veten para elektoratit të tyre humbjen e madhe. Agim Mehqemeja
PS në opozitë do të flakë pjesët e kalbura
Zgjedhjet  e 3 korrikut përfunduan ashtu siç edhe priteshin, PS i humbi keto zgjedhje jo vetëm për shkak të keqqeverisjes por dhe për shkak të hokatarit, kreut te saj Fatos NANO. PS i humbi këto zgjedhje jo vetëm nga varfëria që kishte pllakosur vëndin për shkak të monopoleve nga njëra anë por dhe për shkak të mospërfilljes, mendje-madhësise, fjalorit banal dhe sjelljes së papërgjegjshme të kreut të saj. Pra Nano kohët e fundit mendonte se shqiptarët ishin nje tufë bagëtish ku ai ishte i vetmi çoban që do ta conte dhe do ta hiqte nga kullota sa herë dhe kur të donte ai. Edhe pse shumë organizma brënda dhe jashtë vendit ngrinin zërin për të luftuar monopolet ai tregohej mospërfillës dhe kësisoj u bë dhe vetë pjesë e këtyre monopoleve duke forcuar pozitat e ministrave që vetë i kishte etiketuar si të korruptuar, pra Nano u kthye në strumbullarin e monopolistëve. Përballë kësaj situate  kemi nje PD me figura të reja por me lidership te vjetër dhe nje PS me figura dhe lidership të etiketuar herë si të korruptuar dhe herë si xhaketa të vjetra. Përballe kësaj situate është vështirë që zgjedhesit të votojnë një ekip të korruptuar dhe është e pamoralshme tu kërkosh zgjedhesve votën për ti qeverisur dhe  një mandat tjetër, pra humbja e PS pritej dhe nuk është humbje e të majtës dhe e grupimit të saj politik por është humbje e monopoleve dhe e kreut të saj. Me sistemin e dushkut Nanos i plasi bomba në dorë pasi ai nuk i kishte bërë mirë llogaritë e kundërshtarit që për hir të së vërtetës e kishte kundërshtuar një formulë të tillë. Zgjedhësit e PD si të gjithë zgjedhësit e partive në opozitë dhe që presin të vijnë në pushtet ishin më të vëmendshëm në zbatimin e kësaj formulë të lodhshme dhe padyshim suksesi ishte në favor të opozitës duke korrur një sukses edhe më të madh në sistemin porpocional sesa ideuesit e kësaj skeme PS. Ashtu si në zgjedhjet e 26 majit 1996 ku për shkak të manipulimit të votës nga PD kishim një parlament kukull edhe sot kemi thuajse në një pjese të mirë në parlament të tillë për shkak të manipulimit të ndergjegjes së votuesit duke i diktuar atij të votojë për atë subjekt që do partia dhe jo atë që doai vetë.Ashtu si Berisha në vitin1996 edhe Nano në ikje e sipër po na le një parlament kukull por këte radhë ligjor por të pamoralshëm.    


Z. Nano po bëhet qesharak duke mos pranuar humbjen dhe duke shpërdorur Gramoz Ruçin në deklarata shtypi. Jo vetëm Nano por dhe ministrat e tij bëjnë të njëjtën gjë dhe ata i ka zenë e njëjta sëmundje që për të justifikuar humbjen shfaqen me çertifikata në dorë si gjynahqarë dhe të dhunuar për të na mbushur mendjen së u kanë vjedhur votat. Ky është absurdi më i madh. Si ju zoti Angjeli ju kanë vjedhur votat, kur ju jeni mjeshtër i vjedhjes së të tjerëve akuzë që ju a ka bërë vetë kryetari juaj në karnavalen e KPD-së. Po ju zoti Toska, që na keni ruajtur nga vjedhësit, na keni siguruar rendin dhe qetësinë keni luftuar krimin në të gjitha format e tij, si nuk mundet të ruani votat tuaja.Po ju zoti....turp! Po nesër në opozitë çdo të bëhet me ju, a do te jeni në gjendje të ruani votën tuaj ndërkohë që sot në pushtet nuk mundet ta bëni një gjë të tillë


Në të gjitha vendet e botës përgjegjësia për paregullsitë në zgjedhje i bie partisë në pushtet dhe jo opozitës ashtu si mundoheni ta justifikoni ju prandaj lërini pallavrat, por analizoni shkaqet e humbjes që tashmë njihen nga të gjithë, kerkojeni fajin mes vedit dhe te lideri juaj per të kthyer besimin te zgjedhësit tuaj. Nuk është ndonjë hata humbja dhe dalja në opozitë. Ajo do t’i shërbeje shëndoshjes së PS-së do ta pastrojë atë nga pjesët e kalbura që ndodhen brënda trupit të saj. PS ka në përbërje të saj potenciale të pakontestueshme që janë vlera të vërteta për politikën shqiptare dhe në veçanti për PS-në, por është e domosdoshme që t’u hapet rruga ketyre vlerave të vërteta dhe jo te shkaterrohen ato nëpërmjet frymës së diktatit të njeshit.

Abedin Kaja

Edhe para në këmbim të votave


Në zyrën elektorale të kandidatit demokrat Dr. Xheka kanë ardhur 9 qytetarë që kanë depozituar deklarata, në të cilat dëshmohet se kandidati Rrogu u ka ofruar para dhe ata i kanë marrë. 


Deklaratat i janë dërguar Partisë Demokratike në Tiranë, kopjet e tyre të fotokopjuara i kemi ne”, kështu u shpreh një punonjës i stafit të doktor Xhekës.

Bujar Orizaj

Drejtoria arsimore shpërndan deftesa false

Drejtorja: “S’di gjë, se kam qenë në fushatën e Memushit”
Të marrësh deftesën e lirimit të shkollës së mesme dhe të mos të të hyjë në punë. Kjo ka ndodhur në shkollat e mesme të qarkut të Beratit. Nxënësit maturantë, të cilët këtë vit janë pajisur me deftesa lirimi të çfarëdo kategorie shkolle, profesionale apo të përgjithshme, nuk kanë mundur që t’i përdorin  ato si dokumente identifikimi për arsyen e thjeshtë se këto deftesa janë prodhuar jashtë standartit të përcaktuar nga Ministria e Arsimit dhe e Shkencës duke shkelur  rregullat më elementare  të mënyrës së dizenjinimit të tyre, por edhe të mungesës  së disa shenjave të sigurisë. Për pasojë, drejtoritë e shkollave  dhe mësuesit përkatës duke mos ditur këto udhëzime, por sidomos duke besuar te dokumentet shkollore të tërhequra nga magazina e drejtorisë arsimore të Beratit kanë plotësuar rregullisht deftesat e lirimit përfshirë edhe ato të niveleve të tjera në këto shkolla, por pa menduar se do të përballeshin me fluksin e nxënësve dhe prindërve të tyre që janë rikthyer aty për të kundërshtuar doku-mentin. Kjo sepse strukturat e tjera, ku ata i kanë paraqitur, nuk i kanë cilësuar të vlefshme nga që kanë  qenë të ndryshme nga ato të dhëna nëpër shkollat e tjera të vendit tonë dhe pa elementë sigurie. Kanë qenë të parat ambasadat, ku kanë aplikuar studentët e viteve të katërta nga Berati, për të vijuar studimet jashtë shtetit, ato që kanë kundërshtuar dokumentet e cilësuara prej tyre si të parregullta. Në këto kushte, nxënësit e viteve të katërta janë rikthyer nëpër shkollat, ku janë pajisur me deftesat e lirimit por duke mos qenë faji i tyre, drejtoritë e shkollave dhe mësuesit kujdestarë janë gjetur përballë vështirësive për të riparuar katrahurën e krijuar nga papërgjegjshmëria e drejtorisë arsimore të qarkut të Beratit, e cila ka blerë dokumentin bazë të vërtetimit të përfundimit të shkollës nëpër persona jashtë profilit e në kundërshtim me ligjin dhe udhëzimet. Tashmë, kush jep apo prodhon një deftesë lirimi të paplotësuar, paguhet shtrenjtë nga familja e studentit, sepse rrezikohet për pranim të dokumenteve të aplikuara, ndërsa shkollat nuk kanë mundësi ta lëshojnë një dokument të tillë për shkak se nuk kanë kontigjente të tjera deftesash të paplotësuara rezervë që të ndihmojnë apo të riparojnë situatën. Drejtoresha e arsimit të Beratit, Fatmira Mustafaj, ka thënë për gazetën se ka qenë e angazhuar me fushatën elektorale të Ministrit Memushi, në zonën nr. 77, e nuk është marrë  me problemin e prodhimit dhe të furnizimit të deftesave, ndërsa drejtori i shkollës së mesme pedagogjike “Kristo ISak”, Harrilla Ceka, ka fajësuar papërgjegjshmërinë e drejtorisë arsimore të Beratit, e cila, për prodhimin e dokumentit bazë të nxënësit ka neglizhuar e abuzuar në mënyrë të pajustifikueshme. Kudret Selami, drejtor i shkollës në fshatin Skrevan të Beratit, është shprehur edhe në shpërndarjen nëpër shkolla, gjatë vitit arsimor 2004-2005, të regjistrave të prodhuar në mënyrën më skandaloze.

Marrë na gazeta “Sot”, 8 korrik 2005

Kush do të përgjigjet për deftesat e falsifikuara?
Drejtoresha Mustafaj: Janë gjëra që ndodhin

Të gjithë nxënësit që kanë mbaruar vitet e katërta në shkollat e mesme të Qarkut të Beratit do të rimarin deftesat, por këtë radhë nga ato të prodhuara me dizenjon e përcaktuar nga ministria e Arsimit dhe e shkencës, duke nxjerrë të pavlefshme ato që kanë marrë deri tani. Këtë lajm, e kanë bërë të ditur, dje, drejtoritë e shkollave të mesme të rretheve Berat, Skrapar e Kuçovë, të cilat janë furnizuar me deftesa falso nga Drejtoria Rajonale e Arsimit në Berat, dokumenta të cilat ishin prodhuar jashtë standartit dhe përcaktimit nga MASH. Vetë drejtoresha e Drejtorisë Arsimore të Beratit, Fatmira Mustafaj, ka thënë se, pavarësisht nga gabimi që është bërë dhe nga pakujdesia gjendja do të riparohet, sepse asgjë nuk është shqetësuese ngaqë sipas saj, këto janë gjëra që ndodhin. Por, nëse kreu i arsimit të Beratit e ka kaluar lehtë problemin në fjalë. Shqetësimi i nxënësve, është akoma më i madh, jo vetëm për ecejaket dhe kohën e humbur të tyre, por edhe për faktin se kalon koha e aplikimeve në ambasada dhe në shkolla të tjera jashtë vendit për të vazhduar studiemt e larta. Veç kësaj edhe një tjetër shqetësim është bërë prezent pas kësaj në shkollat e Beratit për faktin se disa drejtorë, apo mësues kujdestarë janë larguar me pushime, apo diku edhe jashtë vendit  e kështu që firmosja dhe vulosja e deftesave mbete një problem akoma i pazgjidhur. Çështja e shpërndarjes së deftesave  të shkollave të mesme falso është konstatuar pak ditë më parë pasi maturantët kanë shkuar nëpër institucionet e huaja për aplikime. Konkretisht, ka qenë e para Ambasada italiane, ajo që i ka kthyer nxënësit beratas duke ua quajtur  të parregullt deftesën e paraqitur. Drejtoresha Mustafaj ka konfirmuar se janë gjetur një kontigjent tjetër deftesash të rregullta dhe do të fillojë plotësimi dhe shpërndarja e tyre, duke filluar nga dita e hënë, ndërsa nuk ka dashur të komentojë në lidhje me shkeljet ligjore të rrugës për prodhimin dhe blerjet e tyre.

Marrë nga gazeta “Sot” dt. 7 korrik 2005

PD-ja u mbështet nga vota qytetare
Është një e vërtetë e padiskutueshme fitorja e PD-së në qytetin e Beratit. Doemos tabani i kësaj fitoreje është mençuria  dhe shpirti demokrat i qytetarit beratas. 


Kësisoj, jo vetëm Mehmet Xheka, kandidati i PD-së në një zonë tërësisht qytetare, por edhe Dritan Haznedari që pjesërisht e pati këtë hapësirë, doli fitimtar. 


Fitorja e të parit dihet. Ajo s’ka nevojë për koment. Shkurt, sa për ilustrim, për atë të pjesëshmen e zonës 75 ku kandidonin, pos të tjerëve, Dritan Haznedari i PD-së dhe Erion Braçe i PS-së. Në qendrën e votimit 34/16, të cilën, si komisioner numërues, e kalova vetë nëpër duar, kandidati i PD-së, Dritan Haznedari fitonte me 100 vota diferencë nga “fitimtari” Erion Braçe i PS-së. Ia vlen të theksohet se ky bllok përbëhet nga familje autoktone, si: Kurtët, Vokopolasit, Vrionasit, Mersinajt, etj. 


Se çfarë do të thotë kjo, për atë që ka dy pare mend në kokë, është plotësisht e qartë. Qytetari beratas, veçanërisht autoktonia genuine, sqima dhe fisnikëria beratase, votoi për ndryshimin, për kandidatët e PD-së. 


Kësodore, a nuk i bie që aspiruesit e ndryshimit në Berat, doemos së bashku me kandidatët e tyre, të ndihen fitimtarë? Të ndihen të gëzuar e plot shpresë për të nesërmen?  Pa dyshim që po, sepse garant për këtë janë rrënjët e qytetërimit beratas (dhe jo vetëm beratas, por në të gjithë Shqipërinë. A nuk e tregoi këtë edhe Vlora? Krenaria dhe kurajua vlonjate u dha dujkat lamashëve të Nano- Gjini-Çaushëve), shpirti fisnik dhe demokrat i qytetarëve të Beratit, të cilin nuk e  deformoi dot as lemeria inferrnale e 50 vjetëshit komunist, as batërdia e 97-ës çeguevarase, as mjerimi dhe poshtërimi i 8-vjetëshit nanoist.


Sa për “fitimtarin” Erion Braçe, për këtë Kimera-deputet, për të cilin njëherë tjetër do të flasim me nge, shkurt do të themi: “Nuk na shqetëson aspak fitorja  e tij, që s’është gjë tjetër, veçse batërdia made in Moravë, Perisnakë, Muçovë, Mën-drakë, Karkanjoz, e turli lloj, me producent vetë Braçen dhe PS-në e tij, Partinë Hiçe të stekës së ndryshkur të Enver Hoxhës, Lefter Xhuvelit, që vërsuli mbi këto fshatra dhe njerëz të braktisur këllirat e shoqërisë, duke i mashtruar dhe poshtëruar me milionat e pista. Nuk na shqetëson fitorja e Braçes, sepse fitimtarë moralë jemi ne, fitimtar moral është Dritan Haznedari. Këtë e demonstroi ajo hapësira qytetare, ku kthetrat e pista nuk depërtuan dhe nuk do të depërtojnë dot kurrë.

Mjaftim Hoxha

Ndryshe nuk mund të ndodhte
4 korriku e zgjoi Shqipërinë blu. 4 korriku do të skalitet në memorien e kombit si një ditë e madhe historike, si dita e kthesës së shumëdëshiruar, si dita e shpresës së shumëpritur.


Kjo ditë do të mbahet mend gjatë, sepse bash në këtë ditë shumica e të gjithë  shqiptarëve i tha “stop” së keqes. Në këtë ditë shqiptarët  firmosën divorcin me mjerimin, me poshtërimin dhe bierrjen e dinjitetit prej një bande mafiozësh. Në këtë ditë ata firmosën divorcin  me antishtetin, me antinjerëzoren, me antishqiptaren. Shkurt: shqiptarët në këtë ditë firmosën divorcin me malaviten më të shëmtuar që i asfiksoi 8 vjet rradhazi, që na ktheu atdheun në Sahara, në vendin më të frikshëm për të jetuar, në vendin ku u zbatua me përpikmëri komanda më absurde e sakaq më e kobshme: “Ik, të ikim, se ky vend nuk bëhet!”


Veç malavita e djeshme dhe e sotme  nuk e paska shkatërruar dot ashtin e këtij kombi, nuk e paska deformuar dot genin e tij brilant. Ai ka mbetur një komb vital, një komb i kthjellët, një komb civil e kurajoz, i orientuar qartë dhe saktë ndaj virtytit, lirisë dhe hapësirës. Nder dhe respekt për të!


Ja, pse kështu (blu) dhe jo ndryshe do të zgjohej Shqipëria më 4 korrik!.


Nder dhe respekt për këtë popull, që e ruajti kristal ndiesinë dhe orientimin ndaj modernitetit, humanes dhe së mirës!

Mjaftim Hoxha

Fiqiri Tartari në një shkrim-portret

Kisha menduar me kohë që të bëja një shkrim-portret për bashkëpunëtorin e nderuar të gazetës “Lajmëtari”,  zotin Fiqiri Tartari. 

U desh një rastësi që ta plotësoja këtë dëshirë të kahershme, në të njëjtën kohë dhe për të kërkuar ndjesë për një gabim të bërë prej meje krejtësisht pa dashje ndaj tij dhe ndaj ndonjë tjetri.

 Në shkrimin e botuar në numrin e datës 4 korrik të kësaj gazete, në përkujtim të numrit 100 të saj, midis bashkëpunëtorëve të shumtë që për-mendja, kisha lënë në harresë atë që për nga mosha dhe kontributi i tij duhej ta kisha në krye të listës, zotin Fiqiri Tartari. Megjithë këtë, janë gjëra që ndodhin, por që s’duhet të lënë gjur-mët e një qejf-mbetjeje, se, në kësi rastesh, gabimi edhe mund të qortohet, gjë që redaksia e gazetës, kur kanë ndodhur raste të tilla, e ka ndrequr kur-doherë gabimin e bërë nga artikullshkruesi ose edhe nga vetë redaksia. 


Në shkrimin e përmendur më lart, janë lënë pa dashje pa u përmendur edhe bashkëpunëtorë të tjerë, të cilëve, me këtë rast u kërkoj ndjesë. Midis tyre po përmend bashkë-punëtorët e vjetër të shtypit vendor dhe atij kombëtar, Elham Pasha dhe Llazar Fype, si dhe bashkë-punëtorët tanë: Bardhyl Myftiu, Llazar Ceca, Aleks-andër Ago, Rita Banaj, Viktor Papa, Migena Hoxha, Ire-na Kusta, mundet edhe ndonje tjetër.   


Zotin Fiqiri Tartari e kam njohur prej shumë vitesh. Kemi qenë fqinj. Dritaret i kishim karshi sa shpesh edhe komunikonim në-përmjet  tyre.


Është një burrë mesatar, me flokë të thinjur, që mban mbi shpinë gati 80 vjet, i qetë, i komuni-kueshëm dhe shumë punëtor.


Ka lindur në Mezhgoran të Tepelenës në vitin 1926. Ka mbaruar studimet për financë. Punoi një jetë të tërë në Ministrinë e Financave dhe në Sigurimet Shoqërore. Është me kulturë, njeh mirë italishten dhe është shumë i lidhur me librin.


Njihet si shumë familjar. Gruan, Dezdemonën, e ka marrë nga familja e nderuar e Zhitëve. 


Pas daljes në pension, e mbushi kohën e lirë me punë krijuese. Me një makinë shkrimi hidhte kujtime, shkruante rrëfenja, krijime poetike, përkthime nga proza dhe poezia bashkëkohore, merrej edhe me publicistikë.


Që pas numrit të parë të gazetës “Lajmëtari”, trokiti në derën e redaksisë dhe qysh atëherë mbeti një bashkëpunëtor i mirëpritur, i kërkuar dhe i nderuar prej nesh dhe prej lexuesve.


Edhe kur që-llonte që ndonjëherë i rrallonte shkrimet, dhe kjo ndodhte kur largohej jashtë shtetit pranë fëmijëve që i punojnë në emigracion, kur kthehej, ne pyesnim për shëndetin e tij dhe  kërkonim edhe ndonjë shkrim nëse kishte mundësi ta përgatiste. Dhe ai, si i pakursyer që ishte, e shprehte menjëherë gatishmërinë. 


Edhe pse kishte mundësi të na i dërgonte shkrimet me njerëz të njohur që i kishte pranë shtëpisë, ai do të vinte vetë edhe kur ishte ftohtë, edhe kur qëllonte të binte shi. Donte të dinte nëse ia vlenin shkrimet që ai na sillte. Dhe kur largohej me mendimin tonë aprovues ashtu qetë-qetë, mbetej në pritje të numrit të ri të gazetës. Është nga të paktët që e ruan me fanatizëm koleksionin e gazetës “Lajmëtari”. 


Me këtë rast i urojmë shëndet, duke i kërkuar edhe njëherë ndjesë për harresën tonë, duke mbetur kurdoherë vlerësues të punës së tij. 


   Agim Mehqemeja

Vakum ... JO!
Ditëpasfushate elektorale. Shumë fitimtarë e, pa dyshim edhe të humbur, duke  plotësuar kështu hartën e historisë njerëzore. Bashkë me ndjesinë e gëzimit që nënshkruan ndryshimin, trishtohesh për klimën sociale që jo gjithmonë të shoqëron me etikën demokratike.. Pse jo edhe me një traditë të mirë të shqiptarit ku dora e zgjatur e humbësit drejtohej drejt fitimtarit.


Ani!…


“Do mësohemi edhe me ngranë hekur” -thoshte dikur i trishtuar e i revoltuar Migjeni. E përkthyer me fjalorin e ditës do të thonim se do të mësohemi me këto mendje të nxehta që nuk i lënë duart të zgjaten e në mënyrë njerëzore të pranojnë humbjen, pse jo edhe të shprehin pendimin për të këqijat e tyre.


Ani!...


Në një tjetër tabelë duam të qëllojmë e shpresojmë se do të jemi të saktë.Që nga fitorja parlamentare entuziaste e aspak befasuese për një “NGECJE” shpirtërore të punëbërësve, të punëdhënësve, të mësimdhënësve e mësimmarrësve deri te dita e “Përurimit”administrativ të formimit të qeverisë së re e të aprovimit të saj nga parlamenti në mënyrë të natyrshme, do të kalojnë disa ditë.Ndoshta edhe më shumë se disa ditë. Por edhe nëse qeveria do të plotësohet në parametrat kohorë, të paraqesë programin e saj, do të ketë disa punë me administratën vendore. Padyshim edhe me qendroren. Partia Demokratike dhe aleatët e saj qeverisës kanë deklaruar se “nuk do të bëjnë luftë klasash “ në administratë. Po të gjithë e dimë se segmente të caktuara kanë abuzuar ndjeshëm me pushtetin me një ortakëri që për nga motivi antihuman e veprimit do t’ia kishte zili edhe më antihumani. Doemos që të luftosh korrupsionin e paaftësinë në administratë nuk duhen vetëm ligje të mira, por edhe një evidentim të mirë të bartësve të tij. Të evidentimit të paaftësisë të veshur me cohën e bukur të karrigeve me sy nga një kompjuter i markës së fundit në ekranin e të cilit sheh vetëm … letra bixhozi.


Për një porosi timen m’u desh të shkoja këto ditë në  një ministri.Miqësisht pyeta njërin nga specialistët e zyrës:


-Si duket puna?


-Puna?-m’u përgjigj njëri prej tyre. -A, këto ditë s’kemi punë. Presim. Presim.


U trishtova me pritjen e tyre. Në të vërtetë të gjithë e kemi parë një mefshtësi administrative që dy muaj para zgjedhjeve. Ndërkohë  në instancat e larta bëheshin tenderat e nxituar për të privatizuar telekomin si kokoshi një thelë. Nuk doja t’i quaja ata njerëz si “pjella të Sizifit”. As zëdhënës të një psikologjie shqiptare e shprehur vetëm me një fjalë “SHTYJE!”,që do të thote të mos mendosh jo për të ardhmen, po as per të nesërmen që do të vijë vetëm pas disa orësh. Ministri që i kishte vartës këta specialistë, kishte humbur në betejën parlamentare kryeqytetase. Së paku kishte humbur mandatin e ministrit, qeveritarit.


Nëse kryeministri i ardhshëm i vendit, z. Sali Berisha, deklaron para fushatës ndyshimin e dukshëm të 100-ditëshit të parë të qeverisë postelektorale për popullin e thjeshtë, numurimi fillon që nga data 4 korrik, ose 5 korrik. Mes vakumit kohor që të dikton çdo ndërrim pushteti (të paktën në Shqipëri), dhe vakumit administrativ ka një kosto. Qytetari i thjeshtë kërkon ndryshimin të shprehur me atë shprehjen lapidar “fillimi i mirë, sa gjysma e punës!”. Mendja më shkoi sërish te mendjenxehtët e humbur të kësaj fushate, që edhe duart nuk i ngrejnë për të përshëndetur fitimtarët. A do të jenë të gjithë ata zbatues të përpiktë të kodit administrativ që i imponon statusi, apo edhe kodi moral që kërkon ndërrimi i pushteteve?


Le të mbetet kjo në kufirin e një pyetjeje retorike për deri sa nuk kemi parë rezultatin. Sidoqoftë pranë një syçelësie ligjore, në emër të progresit, përsërisim fjalët që shpresojmë se nuk janë monolog: “VAKUM? …JO! JO!”

Namik Selmani

Nënkryetarja e PD-së Josefina Topalli: mazhorancë e sigurtë për qeverisje të qëndrueshme

Zonja Topalli, partia juaj këmbëngul prej disa ditësh se është fituesja e zgjedhjeve, megjithatë, deri më sot, ndonëse kanë kaluar 5 ditë nga zgjedhjet, ende nuk dihet se kë të urosh për fitoren. Sa kohë duhet të kalojë ende? 

Në fakt, ju do të ishit shumë korrekt po të na uronit për fitoren, sepse tashmë edhe nga Komisioni Qendror i Zgjedhjeve, numrat flasin jo vetëm për një fitore të thjeshtë, por për një fitore që të jep një mazhorancë të formatuar, të thellë, që të jep mundësi për një qeverisje stabël, të gjatë e të mundur, për të realizuar të gjithë reformat që do ta fusnin Shqipërinë në shinat e integrimit. Deri në këtë moment që ne flasim, KQZ-ja ka kaluar 53 mandate të fituara të PD-së, shtuar këtyre edhe 4 të tjera ku është në avantazh Partia Demokratike, që e çon në 57 mazhoritarin. Po ashtu nga 87 zona të verifikuara nga proporcionali, shkon në 20 numri i vendeve të tjera, gjë që i bie që Partia Demokratike, në këto momente që ne flasim, të ketë 77 vende në parlament. Kjo është një mazhorancë e sigurtë, që të jep mundësi për të realizar të gjitha premtimet që zoti Berisha dhe Partia Demokratike u dha shqiptarëve dhe që shqiptarët ia kthyen asaj në formë besimi dhe vote në këtë mazhorancë që ajo ka sot të realizuar. 


Zonja Topalli, veç aleatëve me të cilët ju hytë në zgjedhje, me cilët parashikoni që të formoni qeverinë e ardhshme?

Nuk kanë filluar akoma negociatat për ndarjen e përgjegjësive në qeverisjen e ardhshme të drejtuar nga zoti Berisha, por besoj se në ditët e ardhshme menjëherë do të fillojmë me aleatët, me të cilët kemi qënë edhe në fushatën parazgjedhore, por nuk ka sepse të mos mendojmë ndoshta për ta zgjeruar. Në fund të fundit kjo është një fitore e gjithë shqiptarëve, një fitore që tashmë është pranuar edhe nga shumica socialiste. Ka mbetur vetëm një grup shumë i vogël socialistësh, i udhëheqjes së Partisë Socialiste, kryesisht të përbërë nga Islami, Angjeli, Poçi, Toska, Ruka dhe ndonjë tjetër, që ndoshta për ndonjë problem personal të vështirë të tyre, nuk e pranojnë fitoren. Ne mendojmë që qeverisja e ardhshme është një qeverisje që i dedikohet të gjithë shqiptarëve dhe në shërbim të të gjithë shqiptarëve dhe koalicioni mund të jetë edhe më i gjerë. 


Megjithatë socialistët kanë paraqitur ankesa për shumë zona dhe për to ende nuk është marrë vendimi. 

Ata janë ankuar për të gjitha zonat ku ka fituar Partia Demokratike. Nuk besoj se procesin zgjedhor e ndihmon zvarritja, bllokimi i ndonjë zone, e aq më pak mund të ndryshojë gjë në rezultatin e shkëlqyer të Partisë Demokratike. Ne shqiptarët mezi ç’presim që të fillojë puna për ndryshimin për të cilin është votuar, por edhe komuniteti ndërkombëtar ka bërë thirrje që të mbyllet sa më shpejt që të jetë e mundur çertifikimi i të gjitha mandateve. KQZ-ja ka mbyllur pjesën më të madhe të tyre dhe kjo na jep mundësi që sot, nesër dhe në ditët e ardhshme, të mendojmë realisht për emrat në karriget konkrete të qeverisë, që do të drejtohet nga zoti Berisha.

VOA

Duke parë shqiptarin me syrin e Faik Konicës

*Do të provoje të korruptoje edhe shën Pjetrin.


* Të pëlqen të lësh dhe të marrësh bakshish.


*Ke tre palë këpucë të zeza.


*Ka më shumë alkool në bufenë  e shtëpisë tënde, se sa në barin e lagjes.


* Ekziston të paktën një i afërm me të cilin familja jote nuk flet.


* Je i bindur se të gjithë komplotojnë kundër teje.


*Nëse je vajzë dhe nuk martohesh pasi mbush 20 vjeç, quhesh beqare e lashtë.


*Mamaja jote e ka bazuar tërë jetën mbi parashikimet e filxhanit të kafesë.


*Je i bindur që rakia shëron çdo sëmundje.


*Prindërit e transformojnë oborrin në kopsht ku mbjellin kastraveca, domate, qepë etj.


*Mamaja thotë se nuk merr nëpër gojë fqinjën, por e di mirë që s’bën gjë tjetër.


*Je në tavolinë me dy miq dhe arrini të keni 4 ide politike të ndryshme.


*Flet në telefon dhe bërtet sikur të komunikoje nga bregu në breg .


*Ke një xhaketë lëkure.


*Edhe pse je e shëndoshë, vesh fustane ngjitur pas trupit.


*Gjyshi të jepte raki para se të dilnin dhëmbët.


*Kur ishe i vogël, babai të mësonte se si duhet të shaje nga nëna më të rriturit dhe kënaqej duke menduar se ishe i shkathët.


*Ke gjithnjë modelin e fundit të celularit që tregtohet.


*Mund të rrish edhe tri orë në bar duke rrufitur të njëjtën kafe.


*Je i papunë, por nget një benz.


*I konsideron taksat një padrejtësi të tmerrshme që shteti u bën qytetarëve.


*Shkon për të jetuar pranë të afërmve, por pastaj zihesh me ta për ndonjë çështje pa pikë rëndësie.


*Mban fshehur në shtëpi një armë zjarri.


*Do të bëhesha menjëherë budist, nëse Kina pushtonte botën.


*Respekton më shumë të fortin e lagjes, se sa Presidentin e Republikës.


*Babai quhet Hysni, nëna Hajrie, ti quhesh Agron, gruaja Teuta, fëmijët e tu Sandokan dhe Paloma.


*Mban fshehur në shtëpi një shumë të madhe parash, sepse te bankat nuk duhet patur besim.


*Të pëlqen të flesh shumë gjumë.


*Mamaja jote psherëtin gjithnjë: “O Zot i madh!”


*Ke të paktën një të afërm që ka qenë në burg në Itali, Greqi, etj.


*Gjyshi yt ka vdekur nga infarkti, hipertensioni apo ceroza hepatike, por ti pi më shumë se ai.


*Preferon më mirë të rrish pa drita, sesa të paguash faturën.


*Çdo grua që të buzëqesh është padyshim e dashuruar pas teje.


*Nuk i ke qejf librat.


*Ble gazetën dhe lexon vetëm titujt.


*Shikon një film e bën tifozllëk për më të mirin duke sharë me zë të lartë personazhin negativ.


*Edhe pse je i bindur që ke gabuar, e ke të vështirë të thuash më fal.


* E lexon këtë listë dhe thua: ky ia fut kot, këto gjëra nuk më përkasin mua.

Abedin Kaja

Sytë e Tetovës

“…..Të kisha sytë e Tetovës për të parë Çamërinë time!  Të kisha...!

Ky monolog fjalë-shkurtër më ndoqi hap pas hapi në ditët e qëndrimit tim në Tetovë më  10ditët e fundit  të qershorit, kur ky qytet u kthye në një strehë të ngrohtë të shqiptarizmës, streha e vlerave të panumërta kulturore që krijon pandërprerë kombi shqiptar. Kënga, vallja, fotografia , fjala e magjishme e skenës e interpretuar nga aktorët  më në zë të saj si Artistja e Popullit Margarita Xhepa, nga aktorët zë-magjishëm të teatrit “Migjeni” të Shkodrës Bruno Shllaku e Paskalina Gruda (Shllaku) deri te ëmbëlsia e mikpritjes tetovare, solli  në mjediset e saj  ata që i jetësojnë këto vlera, që i rrezatojnë e i kthejnë në institucione të fuqishëm që do t’i kishin zili edhe kombe të tjerë. Erdhën nga vise të largëta e të afërta. Nga Tirana e Prishtina. Nga Berati e Shkodra. Nga Gjirokastra e Gjilani. Ishte një pjesë e identitetit kulturor  që shfaqej bukur emocionues. Drejtori i qendrës kulturore e njëko-hësisht ideatori dhe mikpritësi i veprimtarisë që e kishin titulluar “DITËT E KULTURËS NË TETOVË”, Ejup Mahmuti që në çastet e para të takimit me artistët e ardhur jeton me emocionet e shqetësimin për të mos iu munguar asgjë vëllezërve të ftuar.Në fytyrën e fjalën e tij të matur e të ngrohtë urimi shumëfishohet. Dashamirësia merr fytyrë të re. Të kujton pak se ka qenë 12 vjet në burgjet sllave. Jo më pak ka merakun e prindit që djali i tij i vetëm 12-vjeçar, i quajtur Berat, të jetë pjesë e diellit të shpirtit të tij, pjesë e diellit të shqiptarizmës. Në një bisedë miqsh, një poet nga Kosova tek e dëgjonte, tha se Tetova është një  copë e diellit shqiptar që e vendosur në prehërin e Sharrit legjendar duket si një gur i rëndë, bukur i fortë, bukur  i pashkulur asnjëherë nga vendi. E , në ato ditë qëndrimi, si gurët e mbijetesës kulturore shqiptare i lexoje të gjitha: dëshirën për miqësi të reja, vlerat, krahun e zgjatur të bashkëpunimit e, mbi të gjitha, ëndrrën e së nesërmes… .

***

Pas dhjetra e dhjetra vitesh (pse të mos e themi pas afër një shekulli), që kur trojet shqiptare u copëtuan egërsisht, (Parga e Dora D’istrias,Gumenica,nënat çame lotpathara nga dhimbja, burrat e bukur të rrudhur brenda një nate, tinguj-drithërues të këngëve çame, Saranda bukuroshe, Para-mithia me dhimbjen e pambaruar të genocidit grek, profesori Hasan Tahsini e poeti jetëtragjik Bilal Xhaferri …vinin në Tetovë.Deti i ngrohtë i Çamërisë takonte në këto ditë valët e detit të dashurisë për trojet e të parëve e bëhej më i bukur, më i madh…Kurrsesi si mysafirë të mbetur në udhët e historisë , po si motra te motra. Si vëllai te vëllai. Të gjitha futeshin te ekspozita fotografike më e plotë deri tani të titulluar “Fytyra e Çamërisë “Sa pak hi na paska kujtesa e prushëruar e historisë!Vetëm sa e nisim detyrën e vështirë të ciceronit të saj dhe ndiejmë se të gjithë meditojnë për të. Profesori i Universitetit të Tetovës Ejup Hajdini na thotë se “filloi të mbajë Çamërinë në shpinë”. Prekin fotografitë. Pyesin e pyesin. Në sallë ndihet kënga e Çelo Mezanit si një dekor i dhimbjes dhe i optimizmit. Sy të ngrohtë. Fjalë të ngrohta si mijëra hoje të mjaltosura. Urime që ajo të bëhet shpejt,sa më shpejt. Po edhe lot, lot. Gazetarja fytyrëqeshur e RADIO KOSOVËS Radije Hoxha mban fort,fort mikrofonin e nuk do që t’i shpëtojë asnjë fjalë nga regëtima shekullore drithëruese e Çamërisë ,e njerëzve të saj. Ndërkohë Radije Hoxha qan, qan. Falma lotin e bukur, motra Radije! Falma!Më jep sytë e tu që ta rishoh përsëri Çamërinë tonë e ta duam edhe më shumë së bashku! Posa mbaron regjistrimin, me një shkrim shumë të bukur, shkruan “…Ah, Çamëri, plagë e hapur!”. Fletorja e për-shtypjeve e improvizuar aty për aty nuk mund t’i mbajë të gjitha emocionet. Poetët e Kosovës, profesorë të dëgjuar shqiptarë, aktorë e regjisorë, nëna tetovare që kanë ardhur enkas për këtë ekspozitë nxitojnë të shkruajnë diçka. Piktorët AbdullaAzemi, Liridon Etemi e Burhan Hamiti fiksojnë imazhet e tragjedisë çame. Regjisori  Selfko Bogdani duket si në një skenë tragjedie ku të gjithë janë aktorë e spektatorë. Aktori Myzafer Etemi shkruan: “Më duket se Çamëria me fatet e saj e vargjet për të po shetit shtëpi më shtëpi për të më treguar se ajo është gjallë e iu takon shqiptarëve-çamë.”

Sadetin Selmani shkruan: “ Kjo që po shoh, gjithçka që shoh këtu, dua ta kem në shtëpi,…aty ku më zë gjumi,...aty ku zgjohem… Mësuesi-poet e biznesmeni Kasem Shaqirvelaj tepër i emocionuar shkruan : “U çmalla për disa çaste me historinë e kombit tim…. Ekspozita për Çamërinë më mori me vete e më mbajti peng” Poetja nga Tirana Shukrije Mudaj shkruan shkurt:

“Borxh ma kanë Çamërinë Nga Kosturi në Janinë.”

E paskan vendin e vet në këtë dolli fjale edhe artistët nga Shqipëria që nuk kanë patur mundësi ta shohin atë deri tani. Artistja e Popullit Margarita Xhepa që porsa ka ndezur sallën me fjalën e saj poetike, shkruan: “Historia e Çamërisë është e dhimbshme për të gjithë, por jemi me shpresë se një ditë do të marrë fund.”

Aktori e regjisori i njohur shkodran Bruno Shllaku bashkë me bashkëshorten e tij aktoren Paskalina Shllaku janë mysafirë nderi të  kësaj ekspozite. Heshtja e tij karakteristike sot është bërë më e dukshme. Të dy nënvizojnë një shënim: “Me admirim për punën patriotike e artistike që pasqyron autoktoninë e vëllezërve çamë.”

Një kronikë e gjatë e interesante e TV ART e qytetit të Tetovës me gazetarin e palodhur REAN SEITI i përcolli këto emocione në rreth 350 000 shikues që ai ka pas rreth 12 vjetëve të transmetimit të tij në Maqedoni.


Sa shumë emocione! Sa shumë sy! E Çamëria nuk ka pse të ndihet jetime. Pas Tetovës na pret Prishtina, Gjakova.  Ah, sikur të kisha prapë sytë e Tetovës për të parë të nesërmen e saj !


*****


Nga palca e ëndrrës së shqiptarizmës ka lindur përherë fjala e mençur. E derdhur bujarisht jo vetëm në odat e burrave, por edhe në libra.Të ardhur nga Prishtina , Tirana, nga Zvicra, por edhe nga të gjitha qytetet shqiptare të Maqedonisë poetët shqipvargëzues dukej se ishin takuar prej shekujsh. Duart e tyre si lulishte mençurie ndërrojnë librat më të fundit si “I mërguar në atdhe”, ”Kroi i këngës çame”, “Më shumë se dashuri”, “Rroftë e qoftë Lalëstani”, “Fytyra e pasqyrës, “Sheshi i shtrigave”, ”Pak është një unazë”. Pas kopertinave njerëzit përcjellin  urime për të tjera vepra. Recitojnë, flasin, urojnë organizatorët, e … koha ikën si pa u kuptuar. Redaktori i revistës prestigjioze në tërë trevat shqiptare “Vlera” Iliaz Osmani ndjen se të tjera bashkëpunime trokasin të faqet e revistës së tij. Ai shkëput nervin e tyre MALLIN e na thotë : “Kënaqësia mbëltohet me vlugun e mallit. Ajo merr hov kur ndeshet me maninë që shkatërrohet në etje “Këngë-tarja e talentuar Myfarete Laze edhe pse është e ngarkuar sot, nuk ka refuzuar ftesën e miqve të këngës duke kënduar disa këngë nga repertori i saj Gazetari e studiuesi i njohur i kulturës arvanitase Arban Llalla, njëkohosisht edhe mik i Antoni Belushit, mendon se duhet bërë më shumë për qarkullimin e vlerave tona.. Poeti nga Prishtina Nehat S. Hoxha njëkohosisht edhe një menaxhues i mirë i veprimtarive kulturore mbarëkombëtare mediton e projekton një takim të tillë së shpejti në Prishtinë. Mjekër-bardhi Gani Xhafolli një poet mjaft prodhimtar për fëmijë e të rritur në Prishtinë thotë se “festa e poezisë dhe e Çamërisë duhet t’i bashkangjiten çdo qyteti në trevat shqiptare”. Nuk fsheh kënaqësinë e nxiton të thotë : “Mirë u takofshim në Prishtinë!”


***


Vizita në familjen e fotografit të vjetër Xhemil Daci ishte befasuese për të dy palët. Kishim me vete tregtarin buzagaz Ahmet Sulejmani  që e kishim njohur teksa kërkonim studion e Xhemilit. Për disa çaste u bëmë dëshmitarë të dhimbjes njerëzore të Xhemilit, kur më 1989 ai punonte në televizionin e Prishtinës e me sytë e tij shihte se si ishin djegur rreth 15 000 negativë të arkivit . Një kujtese 20 vjeçare që shkrumbosej tragjikisht. Mes gazit të hapave të mbesës Lehona e të luleve të rralla të kopshtit e të kafesë së miqësisë së re s’e kuptuam se si ikte koha. Por befasia na priste në mbrëmje. Me Ejupin, poeten Miradije Maliqin e këngëtaren Mifarete Laze shkuam për të pirë një kafe në lokalin “SOLE” ku ishte pronar z.Milaim Nuredini. Ishte njëri nga disa vëllezër që e ushtronin këtë biznes në Slloveni, Gjermani, etj. Meqë kaloi pak nga koha e caktuar nga komuna, policia e thërret në zyrat e saj e i kërkon me çdo kusht që të nxirrte jashtë klientët .”Jo ,bre burra!Jo! Ata janë mysafirët e mi e unë nuk i nxjerr në asnjë mënyrë jashtë. Lokali është një herë edhe shtëpia ime e unë jam i nderuar që sot kam njerëz të tillë.” Ne nuk e kuptonim se ç’bëhej me të në rajonin e policisë e kur e morëm vesh, na erdhi keq për këtë incident që bëhej në emër të mikpritjes shqiptare.


Nga çdo shtëpi e lokal i Tetovës dritaret shikonin nga fshatrat që para disa vitesh u bënë skena ngjarjesh kur shqiptarët kërkonin të drejtat e tyre, sidomos ato, të gjuhës që ende nuk ishin respektuar në këto treva.Regjisori Ejup Mahmutaj drejtori i qendrës kulturore të Tetovës na përcjell për në udhën e kthimit deri në doganë. Një sakrificë për moshën e tij.


-Zakoni e do që unë t’ju përcjell në portën e shtëpisë sime që nuk është vetëm Tetova, por edhe Gostivari, Struga, liqeni…

Tek po i linim malet e gjelbëruar të Gostivarit, më erdhën sërish në mendje poetët, njerëzit e thjeshtë, fëmijët paqësorë e thashë sërish me vete:


“Të kisha sytë e Tetovës, Prishtinës, Ulqinit, Deçanit, Drenicës, Krujës, Tiranës, Manastirit për të parë Çamërinë time!”


Njësoj sikur të kisha mijëra dritare për të parë sa më afër Malin e lartë të Dashurisë, Dhimbjes e Bashkimit nga të gjitha anët, nga të gjitha majat!

Namik Selmani

Londra tronditet nga shpërthimet në transportin publik

Autoritetet e Londrës thonë tani se 37 persona janë vrarë dhe 700 të tjerë janë plagosur nga sulmet në sistemin e transportit publik dhe ai në një autobuz dykatësh. 


Kryeministri britanik Tony Blair tha se terroristët prapa këtyre sulmeve kanë vepruar në atë që ai e quajti “emër të Islamit”.


Zoti Blair i cili foli kur u kthye në Londër nga takimi i nivelit të lartë të Grupit të Tetëshes në Skoci tha se shumica e myslimanëve në mbarë botën i dënojnë akte të tilla.


Ai premtoi të sjellë përgjegjësit para drejtësisë dhe tha se Britania nuk do të frikësohet. Ai e quajti ditën e sotme një ditë shumë të trishtuar për popullin britanik.


Shpërthimet ndodhën në orën më të ngarkuar me lëvizje. Policia thotë se nuk kishte marrë ndonjë paralajmërim për sulmet. 


Një grup i padëgjuar më parë i vetëquajtur Organizata e Fshehtë e al-Kaidës në Evropë nxorri një deklaratë në një faqe arabe interneti, ku merrte përsipër përgjegjësinë për sulmet. Por ky pretendim nuk është konfirmuar. 
Reagimi amerikan

Presidenti Bush i dënoi me forcë sulmet terroriste në Londër duke thënë se ai dhe udhëheqës të tjerë botërorë nuk do të përkulen para terroristëve.


Presidenti i shprehu ngushëllimet e tij kryeministrit Tony Blair dhe popullit të Londrës, në fjalën që mbajti para gazetarëve në Skoci, jashtë ndërtesës ku po mbahet takimi i nivelit të lartë të tetëshes.


Presidenti shtoi se ka qënë në kontakt me Departamentin amerikan të Sigurimit Kombëtar për të marrë masa shtesë në Amerikë.


Zyrtarët e Shtëpisë së Bardhë thanë se presidenti do të kthehet në Shtetet e Bashkuara nesër, ashtu siç është parashikuar.


Ndërkaq, Departamenti i Sigurimit Kombëtar njoftoi se e ka ngritur nivelin e paralajmërit në linjat e autobuzëve, të metrosë dhe trenave në nivel të lartë.


Sekretari i Sigurimit Kombëtar, Michael Chertoff tha se ndryshimi nuk përfshin linjat ajrore. Ai tha se niveli i paralajmërimit në përgjithësi është ngritur.

Reagimi evropian

Zyrtarët në Gjermani, Francë dhe Itali kanë ngritur nivelin e paralajmërimeve për sistemet e transportit pas shpërthimeve të sotme në Londër. Qeveria franceze rriti nivelin e paralajmërimeve në shkallën e dytë më të lartë. Zyrtarët italianë të sigurimit rritën paralajmërimet në maksimun në aeroporte. Sigurimi është shtuar gjithashtu në Berlin dhe në mbarë sistemin hekurudhor të Gjermanisë. 

Presidenti francez Zhak Shirak, që ndodhet në Skoci tha se Britania ka solidaritetin e mbarë francezëve. Kancelari gjerman Gerhard Schroeder i dënoi sulmet dhe theksoi rëndësinë e luftës kundër terrorizmit me të gjithë forcën e mundur. Presidenti rus Vladimir Putin tha se të gjitha vendet e civilizuara duhet të bashkohen në luftën kundër terrorizmit.


Sekretari i përgjithshëm i Natos i dënoi sulmet duke i cilësuar ato si krime të neveritshme dhe bëri thirrje për bashkim. Në Vatikan, 


Papa Benedikt i quajti shpërthimet akte barbare kundër njerëzimit dhe tha se po falet për viktimat e sulmeve.


Mbretëresha Elizabeth e Britanisë tha se është tepër e tronditur nga sulmet dhe i dërgon ngushëllimet e saj viktimave dhe të afërmëve të tyre.


Kryebashkiaku i Londrës Ken Livingstone i quajti sulmet vrasje masive që kishin në shënjestër popullin e thjeshtë të Londrës. Zoti Livingstone foli me gazetarët në Singapor ku ishte për të mbështetur ofertën e Londrës për në Lojrat Olimpike të Verës 2012. 

Reagimi i OKB-së

Këshilli i Sigurimit i Kombeve të Bashkuara miratoi një rezolutë që dënonte shpërthimet e Londrës.


Rezoluta u miratua njëzëri gjatë një sesioni të ngutshëm të Këshillit prej 15 vendesh anëtare, ku Britania ka një vend të përhershëm.


Në rezolutë shpreheshin ngushëllime për popullin britanik dhe për viktimat e katër shpërthimeve në Londër. Aty thuhej se çdo akt terrorizmi kërcënon paqen dhe sigurinë.


Rezoluta të ngjashme u miratuan nga Këshilli i Sigurimit edhe pas shpërthimeve në trenat e Madridit në vitin 2004 si dhe pas sulmeve terroriste të 11 shtatorit 2001 në Shtetet e Bashkuara.


Sekretari i Përgjithshëm i Kombeve të Bashkuara Kofi Annan, i cili ndodhet në Skoci, po ashtu i dënoi me forcë sulmet e Londrës.

SHBA i bëjnë thirrje Shqipërisë të mos vonojë çertifikimin 

e rezultateve zgjedhore

Në një deklaratë të bërë dje nga i ngarkuari me punë i Shteteve të Bashkuara pranë Misionit të OSBE-së në Vjenë, Paul Jones, i bëhet thirrje Shqipërisë të përfundojë pa vonesë procesin e certifikimit të rezultateve zgjedhore. 


Në deklaratën e bërë para Këshillit të Përhershëm të OSBE-së, thuhet se Shtetet e Bashkuara e përshëndesin angazhimin ndaj zhvillimit demokratik të treguar nga populli i Shqipërisë në zgjedhjet e 3 korrikut. Jemi të inkurajuar, thuhet në deklaratë, nga fakti që aq shumë shqiptarë ushtruan të drejtën e tyre për të votuar. 


Deklarata vlerëson Komisionin Qendror të Zgjedhjeve “për punën e tij përgjithësisht profesionale dhe transparente si dhe policinë për qendrimin e saj të matur përpara dhe gjatë procesit zgjedhor.” Në të njëjtën kohë, thuhet në deklaratën e Misionit amerikan pranë OSBE-së, është e qartë se në procesin zgjedhor pati probleme teknike, siç u vu në dukje edhe në përfundimet paraprake të Misionit Ndërkombëtar për Vëzhgimin e Zgjedhjeve. 

Në qendrat e votimit, vazhdon deklarata, kishte mbingarkesë dhe vonesa të papranueshme dhe në shumë raste këto qendra votimi nuk i zbatuan me korrektesë procedurat që synonin të garantonin identitetin e votuesve dhe të shmangnin votimin e shumëfishtë. Lëshimi dhe përdorimi i certifikatave të lindjeve në procesin e identifikimit të votuesve ishte problematik, po ashtu edhe mungesa e një sistemi të njësuar adresash për të gjithë vendin si dhe të dokumenteve të standardizuara të identifikimit. Jemi të mendimit, thuhet në deklaratën e Misionit amerikan pranë OSBE-së, se sistemi i tanishëm zgjedhor do të mbetet objekt abuzimi derisa Shqipëria t’i zgjidhë plotësisht këto probleme. 


Deklarata bën thirrje që procesi i certifikimit të rezultateve të zgjedhjeve të përfundojë pa vonesë. Shtetet e Bashkuara, thekson deklarata, janë plotësisht dakord që çdo mosmarrëveshje rreth rezultateve të zgjedhjeve t’u kalohet organeve përkatëse dhe që vendimet e tyre të pavarura të respektohen plotësisht. Deklarata bën gjithashtu thirrje që të gjitha çështjet ligjore të zgjidhen pa vonesë dhe me drejtësi dhe që këto vendime të respektohen plotësisht.

Prozapoetike
Njeriu dhe hyjnorja


Një mëngjes të rastësishëm,papritur,u gjenda i martuar. Gjatë gjithë natës kisha qenë beqar dhe isha përpëlitur në shtrat i vetmuar, vetmësisht me qenien time. Me flokët krela-krela përgjumej ndanë meje gruaja ime. Gjysmë e ngrohtë në lakuriqësi, ajo rrëshqiti në krahët e mi të më përqafonte paprerë duke m’u ngjitur si bukë e thyer. Pyetje më mbinin në kokë, te cilat unë i haja mes dhëmbëve pa u përtypur asfare, ndërsa buzët nuk çeleshin, si të ruanin një botë të madhe brenda botës së vogël. E vërteta është se unë buzeqeshja herë pas here me buzet e mia të përskuqura prej puthjeve pasionante. I pavetëdijshëm qeshë martuar herët në mengjes, por ja që tanimë cazë-cazë po dashuroja fort atë njeri. Zemra ime rrihte çuditshëm dhe gjaku i nxehtë me shpërhapej në gjithë trupin tim të squllët. Isha i lumtur si kurrë më parë. Vetë i rregulloja retë në qiell me doren time, që më hallakatej në mendje. Një gjendje lumturie, ku më mungonte dhe nuhatja më e vogël për veprimet e ndodhshme. A ishte e mundur kjo gjendje, kjo ekzistencë imja ?! Dyshova mbi praninë e ekzistencës së parajsës ideale. M’u duk se, edhe nëse ekzistonte ajo, kjo jona, kjo e vogla, kjo e trupëzuara ishte më e mira. Ditën e parë të kohës së mjaltit nuk futa në gojë asgjë,veç shijoja ca shqisa të rëndomta.


Në krah të shtratit tonë prehej një sahat madhështor, e vetmja orendi e dhomës sonë. Unë dukesha i varur prej tij, sepse pashë rrëmbimthi se jashtë dhomës sonë kishte rënë mbremja e nxirosur. Po qëndroja në brinjë, kurrizkthyer nga ajo dhe në përgjumje me vinin ndër sy tiparet e saj, nuancat, detajet. Edhe pse në një shtrat unë nuk mund ta shihja, sepse në brendësi të dhomës ishte futur tinëz errësira, që kishte lyer pak e nga pak gjithë dhomën dhe trupat tanë të hajthëm.


Por, tani, ja që po mundohesha shumë për ta rikujtuar fytyrën e saj të vërtetë dhe ajo më shkiste mes turmës fytyrëshumë. I përhumbur zgjata duart drejt syve të saj, ashtu verbtazi, nëpër naten pis. I preka hundën. M’u bë si simbol perfeksioni, e derdhur si përsosmëri statuje hyjnore. I ledhatova syçkat e qerpikët gjatoshë m’u ngatërruan mes gishtave. Ishin ca qerpikë, që zgjateshin tej në horizont si një bisht dallëndysheje mes rrymave blu të qiellit. Flokët krela-krela rridhnin gjer në mesin hollak. Ndjeva frymën që përvidhej nga kraharori i saj dhe si aroma e borës së maleve kryelartë tretej në fytyrën time. Me mollëza preka ca buzë të buta, të enjtura aq pafajsisht sa me frikë u shtrembërova më tej, në faqet ngjashëm  me puhizën mbi lëkurën e lëmuar të detit, që digjet nën diellin ngadhnjimtar. Hapa fort pëllëmbën para fytyrës së saj e ngadalë pa e trembur, e mbylla. Në dorë më mbeti numri i bukur Fi.


U tmerrova !


Ajo nuk ishte gruaja ime. U nuk mund të jetoja me një ëngjëll, doja femrën time, ashtu njerëzore. Në çast, renda të ndizja një qiri, por, kur u ktheva në shtrat, takova veç  në boshësinë e bardhë të çarçafëve, që binin në sy të zhubravitur. Të ishte ëndërr e gjithë kjo?! Gënjeshtër?!


Papritur, dëgjova zhurmë matanë dhomës. Mishi m’u ngjeth e u shpurpuriza. Me ankth  u qasa ca. Zhurma dilte nga barku  i errësirës. Mos kishin ardhur për t’më vrarë ?!…


O Zot, ishte gruaja ime, që dilte nga banja…


E përqafova fort në gjoksin tim, e mora përdore dhe ecëm të dy, zbathur, drejt shtratit.

Bashkudhëtarë 

Duke ecur përpara u gjenda në një pyll prej trungjesh nga më të çuditshmit.Të drejtë e fisnikë, që shpërndanin veç një madhështi të heshtur, ishin ca të mplakur e plot kalbesirë ca të tjerë të shtrembër e ngërthyer plot me kulpra ca të tjerë. Asnjeri nuk ngjante me tjetrin. Nuk pata frikë nga ata kërcunj, por kureshtja bluante për t’i parë nga afër dhe për të plotësuar një mozaik guralecësh brenda meje. Në duar kam vetëm duart, ndërsa në krah gjysmën e vetes sime, që më bën të ndihem një dhe të eci pa frikë edhe pse në këmbët e zbathura do të ngulen pa mëshirë bisqet e farërave, që kanë rënë nga pemët dhe pa dashje kanë mbjellë tërë bimësinë e botës në rrugën time të vetme, të cilës pas do t’i vish dhe ti.

Grupi artistik “Jehona e Osumit të Beratit”

Më tërhoqi fakti se një grumbull njerëzish ishin mbledhur te klubi i Dullës. I afrohem këtij grumbulli. Ata me një qetësi të radhë dëgjonin e kënaqeshin shpirtërisht me këngët, vallet, kabatë popullore që i kishin në kasetë djemtë e bashkuar vite më parë si:


Shaqir Zhupa, nga Velabishti, këngëtar e baterist.


Sybi Sadushi (i riu), beratas, këngëtar e organist.


Ajet Selami, nga Mbolani, këngëtar e fonist.


Pajtim Myftari nga Mbreshtani.


Aty më tërhoqën vëmendjen dhe disa njerëz jo të kësaj ane, por nga fshatrat e Elbasanit, Labinotit, Librazhdit, etj., për hallet e tyre familjare për te xhamia e Velabishtit. “Por muzika, kënga, hareja ngre në këmbë të “vdekurin”, të zgjat jetën”, thotë populli e kështu ndodhi. Të gjithë ata të mësipërmit ishin mbledhur e dëgjonin me kënaqësi avazet e këngët e kasetës dhe pyesnin se cili është ky grup i veçantë dhe i ëmbël në melodi, në zë, në timbër, në dëgjueshmëri?  Është grupi “Jehona e Osumit të Beratit”.


Këto këngë popullore të fshatit e të qytetit, të vjetra e të reja, na hoqën si me pincë hallet e shumta që kemi prandaj kemi ardhur nga ana e anës për të gjetur derman, shërim. Shërimi i parë qe muzika me të gjithë elementët e saj, por ne që na joshi ishte ajo popullorja fshatare e qytetare.


Shërimi i dytë është natyrore dhe e perëndisë te Hoxha e nahijes të Velabishtit, për të cilën kemi ardhur. Grupi elegant e simpatik popullor e afërndenjës me çdo njësi, grup njerëzish është i rrallë i këtij lloji. Pra, kush dëgjon mësimet e të vjetrit, joshen nga ndjenjat e ëmbla të lashtësisë, të trashëgimisë së largët; kush dëgjon të renë, ngrihet rinia e dy sekseve me ovacione, me entuziasëm në këngë, valle, siç i dinë ata deri në pambarim...


Këta djem i bashkoi ideja, mendimi, vullneti, ndjenja e solidariteti, shpirti i çiltër i tyre muzikor, këngët që dinin e kështu ata bashkuan veglat e ngritën orkestrën dhe filluan nga puna, si orkestër popullore duke shkuar nëpër dasma, gëzime familjare, në festa të ndryshme të fshatit, të zonës e më gjerë. Ata si grup janë të veçantë, sepse ata bëjnë orkestrën dhe këngët. Duke punuar prej vitesh arritën të nxjerrin në pah këngët e vjetra e të rejat, jehona e të cilave shkon brenda rrethit, përqendruar më shumë nëpër fshatra e jashtë rrethit, si në Kuçovë, Lushnje, Fier, etj.


Në këto kushte ata krijuan kasetën e parë që pushton hapësirat  e fshatrave përreth Beratit, Lushnjes, Fierit, Kavajës, Spilles së Durrësit e më gjerë.


Këtë kasetë e ka bërë me ndjenjë e emocion të hollë, biri i  fshatit Velabisht, i të dëgjuarit Shaqir Zhupa. Shaqua siç i thërrasin me grupin e tij.


Gjenden aty: kabaja e veçantë e fshatit shoqëruar me vallen e vjetër; avazet për ata që janë pleq e ndiejnë dhe joshen me to, sepse takati, fuqia për të lëvizur s’i lë mosha.


Këngët që na mbushën me ngazëllim dhe që na tërhoqën vëmendje ishin: “Veshur me të bardha”, “Hajde te lala”, “Alije Veterikut”, “Mbushe ujë në dy burime”, “Hape derën, o baba”, “Sa lezet nishani”.


Na kujtuan e na hodhën në kohë shumë të largëta e të lashta. Kur i këndojnë këta të rinj në moshën 20-30 vjeç, të moshuarët me krenari mbushen me frymë e thonë: “Shyqyr këta djem nuk i lanë këto këngë të humbisnin, por i ringjallën e jo vetëm që i ringjallën, por krijuan kasetën, së shpejti në sidi e më pas në kohë do të jepen nëpër TV.


Kaseta përmban dhe këngë të reja që vijnë të vargëzuara në kohë të njëpasnjëshme, si hallkat e një zinxhiri: “Nusja në valle”, zëvendëson shaminë e beqarit “Çeli manushaqja”, “Fjershegani”, “Moj Fëllënza”, “Janë tri vajza anës detit”.


Rolet e këtij grupi janë edhe më të shumëfishtat, sipas situatës që krijohet aty për aty. Kujtohen poezi, bejte humoristike, ose shpalosen grimca  humori të grumbulluara në kohë me shumë kujdes dhe gjejnë ditën e interpretimit në të tilla raste, ku pjesëmarrësit pas këngës, dëgjojnë e shplodhen me to.


Role të dyfishta dhe të shumëfishta, që s’është në grup, ka dhe  klarinetisti virtuoz i këngës popullore qytetare beratase Muhamet Sollaku, i cili ka nderuar veten, qytetin, Shqipërinë brenda e jashtë vendit me kabatë, avazet, të interpretuara me mjeshtëri të rallë muzikore, falë një veshi natyror që ka, sa që publiku është ngritur në këmbë e ka ndjekur disa minuta të tëra, duke brohoritur në Ulqin, Prizren, Korçë, Elbasan. Pra, për të gjitha këto, me plot gojë i thonë të gjithë “Usta Meke”.


Për të shkruar këto radhë për ta na bindi dhe fakti se kishin ardhur enkas për një festë të abetares të klasës I A, me mësuesen e tyre Arlinda Rrapaj. Fëmijët ishin të përgatitur dhe dhanë dijet e tyre para prindërve, mësuesve, nxënësve, por këngët e grupit “Jehona e Osumit, Berat” bënë efektin e tyre. Prandaj është mirë të kesh një kasetë të tillë, sepse ndien ëmbëlsirën, bukurinë, freskinë e këngëve të fshatit e të qytetit.

Kujtime

Në Arapaj 


Ishte viti 1955. Shkolla në Arapaj ishte një kasolle e ndërtuar me gardh e me baltë në breg të Semanit. Në këtë kasolle do të zhvilloja  mësim  me  katër klasë kolektive. Shkolla varej nga drejtoria e shkollës 7-vjeçare e Sukut. Drejtor kisha Sali Kurtin. Në këtë shkollë kisha edhe shokun e fëmijërisë Sherif Basha. Në disa vite shkollorë do ta ndiqja pas nga shkolla në shkollë deri në ditën e daljes në pension.  



Pranë shkollës ishin disa lisa të lartë e të vetmuar. Më ngjallnin trishtim. Lisat u jepeshin familjeve që do të mbanin mësuesin. Ishin caktuar tre lisa në një vit shkollor. Pra, më duhej të ndërroja tri baza.


Mësuesin e mbanin falas. Familjet, ku u strehova për një vit, më mbajtën mirë e me bujari. Po ishin fanatikë. Në dhomën time mund të hynin burrat dhe vetëm gratë e moshuara. Nuk njoha asnjë nuse dhe asnjë vajzë të rritur. 


 Një mëngjes të diele, atë dite kisha vendosur ta kaloja në fshat, po rrija në dhomë dhe po lexoja. Vjen nusja e shtëpisë për të fshirë dhomën. Nuk më pa. Nisi të fshijë dhe të kondojë me zë të ulët. Kur u afrua afër meje, e la fshasën dhe u zhduk me vrap. Vura buzën në gaz. 


Më darkë e hapa bisedën me të zotin dhe gruan e shtëpisë. Ne mikun e quanim si pjesëtar të shtëpisë dhe s’kishte kuptim kjo druajtje. Po ata s’mund të shkëputeshin nga zakoni i tyre.


Fshati vuante për ujë. Hapte gropa buzë lumit dhe atë ujë  përdorte.  Kur hanim bukë me dhallë, në fund të tasit do të gjeje patjetër edhe rërë.



Në Arapaj dëgjova të parën herë fjalën “shtroera”. Më bëri përshtypje ngarkesa poetike që mbartte kjo fjalë, prandaj dhe e përdora në vëllimin “Shtigje të një udhe të humbur”, tingëllima 61. 


Dimri në Arapaj ishte i vështirë. Fshati përmbytej nga ardhja e Semanit. Shtëpitë mbeteshin si ishuj të vegjël brenda ledheve të lartë prej balte. E kalova edhe unë një përmbytje të tillë. 


Sa u lajmëruam për vërshimin e lumit, u largova për në Berat. Dhe bëra mirë. Do të mbetesha për dy javë i ngujuar dhe do të lija në merak njerëzit e shtëpisë.


Me këto përshtypje e mbylla vitin shkollor në Arapaj për t’i hapur udhë shtegtimeve të mia të  mëtejshme.


 Një darkë  që solli një shqetësim  

Ishte fillim shtatori i vitit 1956. S’kisha as dy javë mësues në Mbjeshovë. Më vjen në shkollë instruktori i partisë për zonën e Shpiragut, sinjari L. D.


Pa u përshëndetur, më pyeti:

-  Ku ke qenë parmbrëmë për darkë?


-  Ja,- i them,- në atë shtëpinë dykatëshe! 

-  Te kulaku paske vajtur?- vazhdoi ai pyetjen i egërsuar.


-  Unë vajta ku më çoi këshilli,- iu përgjigja.- Se kush është kulak në Mbjeshovë, s’kam arritur ta mësoj.


- Mirë, mirë,- më thotë,- por ki kujdes herë  tjetër.

Si  u  largua,  u  mundova  të  sjell  ndër mend gjithçka.


Kur trokitën në derën e tyre dhe u thanë se do të kishin mësuesin për darkë, ata shprehën habi dhe gëzim, që unë s’arrita ta kuptova nga u vinte. 


Më pritën me shumë ndere. Njihnin mirë fisin tim. Nuk zunë në gojë asgjë për vete. Shprehën dëshirën të mos ishte ajo darka e vetme në shtëpinë e tyre. 


Habia dhe gëzimi tani u merrte kuptim.  


Ndoshta shpresonin në një kthesë në qëndrimin ndaj tyre.


Po pse i kishin bërë kulakë? 


Për një akuzë të pavërtetuar. Gjoja kishin marrë pjesë në djegien e një depoje në Paftal. Kjo ishte quajtur punë armiqësore. 


Duhej një kulak edhe në Mbjeshovë. Si do të zhvillohej lufta e klasave?!…

Në Molisht

Gushti i  vitit 1957 më hodhi mësues në Molisht. Do të punoja me Fatbardh Lakrën. 


 Me shtëpi u caktova në një familje në lagjen Kapxhias. 

Në atë familje gjeta të martuar të kunatën e dajë Avniut. Në oborrin e shtëpisë ishte një pus me ujë të ftohtë. Kova ishte lidhur me një zinxhir të ndryshkur që i jepte ngjyrë të kuqërremtë ujit. Nga kodra ku ishte vendosur shtëpia, atë vit ndoqa edhe rrugën e sputnikut të parë hedhur nga sovjetikët.


Në këtë vit shkollor fillova leximin e Fishës. 


Librat m’i sillte Fatbardhi. Po  s’punuam  shumë së bashku. Ai u transferua. Mbeta sërish vetëm. Kjo vetmi më vriste. 


Në Veleshje kisha  Eduard Dollanin.  Rrugën vajtje-ardhje bënim bashkë.


Janë tri episode që më kanë mbetur në mendje nga jeta në Molisht.


Në lagjen Shytaj na paskësh qenë një mik  që dikur babai i kishte bërë një nder. Ai nuk kishte nga të familjes asnjë nxënës në shkollë. Më thërret një ditë për darkë. Kishte thirrur burrat e lagjes për të më bërë nder. Mbetëm shumë të kënaqur. Miku mbetet po mik.


Dhoma ku banoja pikonte shumë. Këshilli nuk po e rregullonte. Vendosa të ikja. Pranova të banoja në një shtëpi dykatëshe, rrethuar me mure të larta e me portë të madhe që mbyllej me panxhë. Të zotët e shtëpisë ishin larguar në Berat. Pranova të banoja vetëm. Lexoja shumë për të kaluar orët e ditës dhe të natës. Pija edhe shumë çaj. Një ditë pata dhimbje koke. Kisha shenjat e gripit. Edhe nxënësit e morën vesh gjendjen time shëndetësore. Të nesërmen nuk u përmenda për të vajtur në shkollë. Aty nga ora dhjetë dëgjoj nxënësit që më thirrën. U thashë se isha sëmurë e s’mund të vija në shkollë. Ata u larguan. Shtëpia ishte e veçuar. Nuk kishte të tjera afër. Pas një ore më vjen një grua me të bijën, që e kisha nxënëse në klasën e tretë dhe më sjell qumësht të ngrohtë. Ishte një familje shumë varfër që banonte afër shkollës e që atë tas qumësht e kishte hequr nga goja e fëmijëve.. E falënderova për kujdesin që tregoi.


Ngjarja e tretë lidhet me mbylljen e vitit shkollor. Ishin mbledhur prindër dhe nxënës për ceremoninë e ndarjes së deftesave. Mungonte vetëm një nxënëse, e bija e asaj gruaje që m’u gjend atë ditë që u sëmura. Hyri në klasë me vonesë dhe si e turpëruar. 


- Zoti mësues, të më falësh për vonesën, po babai s’ka ardhur akoma nga Berati.  

Mbeta i habitur. Ç’punë  kisha  unë  me  vonesën e të atit të saj?


Kryetari i komitetit të prindërve, daiu i Dilaver Nallbanit,  më nxori  nga  mëdyshja.  Fshati e kishte për nder që t’i bënte një dhuratë në lekë mësuesit për  punën njëvjeçare. Meqë familja e kësaj nxënëseje ishte e varfër, i ati kishte zbritur në Berat të shiste një barrë dru. E kundërshtova. Unë merrja rrogë. S’kisha pse të pranoja një dhuratë të tillë. M’u kujtua në atë çast dhurata që i bënim rojes së shkollë së Mangalemit, Loli Opingarit, çdo fund viti.


E njëjta gjë i kishte ndodhur edhe Eduard Dollanit në Veleshje.

Njohja me Bilal Xhaferrin

Kur më 18 shtator 1996 në Tiranë prezantohej përmbledhja me prozë dhe publicistikë e Bilal Xhaferrit “Përtej largësive”, miku im Namik Selmani më dorëzon këtë libër që e prita me një gëzim të veçantë.


Një mbrëmje më parë Namiku më kishte njoftuar për një ftesë që të merrja pjesë në këtë ceremoni, meqë kisha bërë ushtrinë me këtë shkrimtar të njohur e të veçantë dhe mund të kisha ndonjë kujtim me këtë rast.


Nuk munda të shkoja në këtë takim. Kujtimet që ruaja për të vendosa t’i shkruaj dhe t’i botoj.


*

Ishte viti 1963. Bilali ishte normist në sektorin e Ujit të Zi.

 Vinte shpesh në qendër të repartit ushtarak 4300 për t’u takuar me furnitorin e repartit (një ushtar nga Veriu), që sillte edhe postën, për të parë nëse i ishte botuar ndonjë tregim në shtypin letrar.


Këtu edhe u njohëm.


Vuante në atë kohë nga një sëmundje e rëndë e lëkurës së fytyrës (ndoshta ishte ndonjë ekzemë), që e shqetësonte dhe e trishtonte shumë, ngaqë  nuk  kujtohej  askush   nga  komanda  e  repartit  për  shëndetin e tij dhe jo vetëm të tij.


Shkaku dihej: ishte i deklasuar.


Ishte pranvera e vitit 1963. Një ditë me diell. Bilali, i mbështetur pas barakës-fjetore të ushtarëve në qendër të repartit, në Poliçan, lexonte i përqendruar një tregimin e tij, me sa më kujtohet, botuar në faqen letrare të gazetës së rinisë.


Kur e lexova, ndjeva dhimbje, se përjetova dhimbjen e vet Bilalit, ndjeva edhe krenari për shpirtin e madh  njerëzor të tij, që zbulohej përmes asaj dhimbjeje.


Heroi i tregimit më solli në ato çaste ndër mend heroin e tregimit të Aleksej Tolstoit “Karakteri rus”. Ky hero vuante si Bilali nga një sëmundje e rëndë e fytyrës. Pas një vuajtjeje të gjatë shpirtërore,  i rrëfehet së dashurës për fatin e keq të tij dhe i hap udhë asaj që të mos sakrifikohet për të.


Kur mora në dorë librin “Përtej largësive”, e kërkova këtë tregim te lënda dhe te shënimet për botimet e tij, por nuk  e gjeta. Mos nuk njihej, apo nuk ishte përfshirë qëllimisht në këtë përmbledhje?

 Sido që të ishte, ky tregim ma solli ndër mend Bilal Xhaferrin ashtu si e njoha, pikërisht në atë ditë kur e mora në dorë këtë libër të këtij shkrimtari që aq shumë e pëlqente Lejla Mehqemeja.

50 vjet më pare

Veteranët në fushë

Në vitin 1955 lindi dhe u përhap në Berat nisma “Veteranët  në fushë”. Ishte nismë e bukur, pasi, pavarësisht nga mosha veshën edhe një herë uniformën sportive futbollistët e moshave të ndryshme që kishin përfaqësuar “Tomorin” në vite.


Takimet e futbollistëve veteranë zgjuan në sportdashës kujtime dhe mbresa të këndshme, ndërsa për brezat e rinj ato  u bënë burim frymëzimi.

Ti bëjmë aktive pushimet 

e verës së fëmijëve

Veprimtaritë fizkul-turore-sportive të fëmijëve të qytetit tonë vite më parë gjatë pushimeve verore kanë qenë të shumta dhe të larmishme. Madje, Berati kishte formuar një traditë të bukur që bënte jehonë në gjithë vendin dhe merrej si shembull. Ju kujtojmë veprimtaritë  futbollistike tradicionale të lagjeve organizuar me nivel, me pjesëmarrje masive dhe të shtrira në kohë, të cilat ndiqeshin nga sportdashës.

I përmenda këto jo pa qëllim, pasi tani që jemi në stinën e verës ku fëmijët duhet të bëjnë pushime aktive argëtuese të gjata, po vihet re  e kundërta. Pozitiv është vetëm fakti që ka disa fëmijë që stërviten në ekipet e futbollit nën drejtimin e specialistëve, të cilët nga sa i kemi ndjekur, bëjnë një punë të mirë. Por edhe kjo nuk mjafton, pasi këta janë fëmijë vetëm djem dhe ushtrojnë një sport. Jo vetëm kaq, me këta fëmijë duhen organizuar edhe takime, ku të vihen kupa për ekipet fituese, veprimtari kushtuar figurave të shquara të  futbollit tonë, të cilat nuk na mungojnë. Organizimi i tyre në prani të tifozëve, ashtu si vite më parë, do të shtojë më shumë dëshirat e futbollistëve të vegjël për futbollin.

Vite më parë kjo realizohej në kampionate edhe pse kishte vetëm një terren, ndërsa sot në Berat ka 6 qendra të bukura minifutboll. Megjithëse i kemi këto dhuratë të biznesmenëve sportivë  privatë, përsëri nuk kemi mundur t’i shfrytëzojmë si duhet. Dhe kur bisedohet për organizime të tilla, del si barrikadë ana financiare.

Sigurisht që ana financiare  përbën problemin më delikat dhe më të rëndësishëm, por të mos harrojmë se për sigurimin e financimeve nuk ka dhe nuk jepen receta. Në këtë drejtim duhet punë konkrete, aktive, sepse në fund të fundit cili i hyri këtij problemi  dhe nuk e zgjidhi?

Duhet të kemi të qartë se çdo problem sado i thjeshtë që të jetë, nuk do të zgjidhet vetiu, ndaj është vendi të ndalemi te klubi i shumësporteve “Tomori”. Qendra kulturore e fëmijëve dhe baza  e sportit të bashkisë, të cilët duhet të angazhohen që gjatë këtyre pushimeve verore me fëmijët  të organizohen veprimtari të bukura dhe të larmishme, ashtu siç janë dëshirat e vetë fëmijëve, ashtu sikundër ka qenë tradita sportive e fëmijëve të qytetit tonë.

Humor sportiv

Një futbollist veteran po u mburrej disa futbollistëve të vegjël se gjatë kohës që luante, kishte shënuar 3 gola duke i grisur rrjetat, ngaqë goditjet ishin shumë të forta.

Kur u pyet futbollisti tjetër, ai u përgjigj: “Unë nuk kam bërë gol duke grisur rrjetat, por kam thyer tranversën e portës. Loja është ndërprerë dhe urgjentisht u pre një plep u bë gati tranversa dhe e vendosën, pastaj loja rifilloi. Gjyqtari më vjen pranë  më thotë: “Kujdes, mos gjuaj fort se do të na i thyesh edhe këtë tranversë të re.”

“Mos u bëj merak”, i thashë.

Futbollistët e vegjël që kuptuan gënjeshtrat, qeshën dhe thanë: “Edhe ne, kur të rritemi, do t’i grisim rrjetat dhe jo tranversën, por të gjithë portën do ta rrëzojmë për tokë me goditje të forta.”

Vlash Pambuku
